
Ande, Mali gᴐfɛrɛnama ani dεkuru murutinolu mɛnnu t’alu bulunᴐ bila bilasilalisabe la 
suluyexaru tili 24 san 2014 ; 

Ilan harano i ɲᴐxᴐn xan Alise dugu xᴐnᴐ hᴐxabɛnɲinin xanma, i y’a hᴐ a hᴐta bilasilalisabe 

xᴐnᴐ ɲamɛn, n’an bɛɛ sᴐnta o bilasilalisabe xᴐnᴐkulu ma, ni bulunᴐ bilata la suluyexaru tili 24 

san 2014, jalahu bɛnxan ye sᴐtᴐ basigi kuntaxalajan na, n’o ye kɛ sabulaban ti gɛlɛya la mɛn 

tɛrɛ ye sahilimahan maralu xᴐnᴐ ni dᴐlu xᴐ a ma xo « Asawadi » : 

An ye holi kɛrɛnkɛrɛnnin ni tantuli kɛ x’a ɲasin Alise jamana ma, o mɛn kɛta hᴐxabɛnnalu 

ɲabila ti. Holi ni woliɲumalᴐn ye nin dεkuru innu hana ma : Afiriki tiliboyihɛmahan jamanalu la 

Sᴐtᴐyiriwatᴐn n’o ye SEDEYAWO/  « CEDEAO » ti, Afirikijamanalu la Kilinyatᴐn UYA/ « UA », 

duniya tᴐnxᴐn naani jamana hᴐrᴐnyanolu la Tᴐnba ONI/ « ONU », Erᴐpujamanalu la Tᴐnba, 

ani Silamalu ɲᴐxᴐndeematᴐnba OSEYI/ « OCI ». Holi ni woliɲumalᴐn ye taxa jamana innu 

hana ma : Burukina Fasu, Murutani, Nisɛri, Niseriya, ani Saadi, n’olu hana ye hᴐxabɛn 

kanubaxalu ti. 

ɲaɲininni kɛrɛnkɛrɛnno kɛno Mali gɛlɛyalu xan, mɛnnu ye taxanisaagi la sahilihεmaralu xᴐnᴐ; 

Ilan bɛɛ xa i tɛsiti xa gɛlɛya innu sabulu silatunu pewu ani xa bɛn sabati, mɛn lᴐsin ye jamana 

tarixu ti n’o sinsinnin kilinya xan, jamanadin bɛɛ dunni da kilin hɛ bunya ni karama xᴐnᴐ,  mɛn 

ye bɛɛ ye lanbe batuli ti, n’o ye Mali jamana taxabulu ti ; 

An lanin a la xo jamana ɲataxa tɛ sabati ni jamanadinnu man hara i ɲᴐxᴐn xan xa kɛ kilin ti, x’o 

sinsin taxabulu kutalu xan mɛnnu ye jamana tu a sugu la, xa jatemita kɛ hadamadinnu tuli la 

alu lanbe la ani xa jatemita kɛ jamana duguxuluku n’a sᴐtᴐku la ; 

A genin an ma xo Mali sahilihɛmahan xa xan xa yiriwa toriya tᴐ, sᴐtᴐku, hadamadinyaku ani 

lᴐnku sila hɛ, n’o xa xan xa kɛ hɛɛrɛ jᴐnjᴐnnu la; 

An y’a lᴐn xo jamanamara xa xan xa tali kɛ sahilihɛmahan mᴐxᴐlu la tarixulu ma alu la sinkulu 

n’alu la lᴐnkulu,yᴐrᴐ mɛn tarixu t’a hita x’alu nanin gɛlɛya siyaman yela alu la ɲalamaya xᴐnᴐ ; 

An lanin a la xo lakantali xa xan xa sabati, xa basigi ni hagilisigi jiidi an ye jamana xᴐnᴐ ani xa 
mara kɛ x’a ɲa, geninya xᴐnᴐ, hadamadinnu la hakɛlu batuli, kiiti kɛsugu ɲuma ani 

ɲangilibaliya kɛlɛli xᴐnᴐ ; 

 
 



 

An lanin a la xo jamana hawujawalelu ni kujᴐxubakɛ kɛlɛli ye wajibi le ti ; 

An haminnaku ye Afiriki sariyasabelu ni duniya tᴐnxᴐnnaani sariyasabelu batuli ti ; 

X’an hagili tu bɛnxansabe xᴐtᴐlu ni gɛlɛyalu la mɛnnu yeta  waleyali ni kᴐrᴐsili sinhɛ ; 

Ilan ye bɛnxannu hɛlɛ : 

DAKUN I : SARIYALU, LAHIDULU, ANI LᴐSINNU X’A ɲASIN HᴐƝᴐXᴐNXᴐ ɲALABᴐLI MA 

KUNTAXALAJAN XᴐNᴐ 

Buluhata 1lᴐ : sariyalu ni lahidulu 

    Sariyasin 1lᴐ : bilasilalisabe hagilinna xᴐnᴐ, han hula mᴐxᴐlu t’a hita x’alu ye nin sariya innu 
batu : 

a) Mali jamana ye kilinya batuli, jamana duguxuluku tuli a sugu la, an’a ye yɛrɛmahᴐrᴐnya 

batuli, ani xa jamana hanga kɛ demokarasihanga ti bɛɛ ye sin xa i ye diina sugandi 

mɛn xᴐnᴐ ; 

b) xa sinku ni lᴐnku ani xanku buluhata siyaman lakulᴐn ani x’alu jiidi, ani hana xa 

jamanaxᴐnᴐdin bɛɛ lᴐwula dun da la kɛrɛnkɛrɛnninya la, musulu ni dinmɛsɛnnu talu 

jamanalᴐwalelu sinhɛ ;   

c) jamanadinnu x’alu yɛrɛ ye kulu ɲalabᴐ x’a sabu kɛ mara kɛsugu kuta dᴐ ti mɛn 

ye tali kɛla alu haminnakulu xan ; 

d) xa Mali maralu yiriwali laxaɲa mɛn ye tali kɛla alu kilinkilinna bɛɛ ye sᴐtᴐ 

suguyalu xan ; 

e) xa ban diyaxuyahanga kɛli ma politigitaxabulu hitalan ti, bari xa i jigi la 

xumaɲᴐxᴐya ni hᴐxabɛn xan hᴐɲᴐxᴐnxᴐlu dalasali tᴐ ; 

f) xa hadamadinnu la jusariyalu ni lanbelu batu, x’alu la yɛrɛya n’alu la 

sagoladiinabatu bunya; 

g) xa yuruguyurugu ni ɲangilibaliya kɛlɛ ; 

h) xa boyinxanni, dᴐrᴐxuhiiri ani kɛbaarajᴐxulu (jamana xɔnɔ ani jamanalu n’i  

ɲɔxɔn tɛ) kɛlɛ ; 

Sariyasin 2nan: Han hula mᴐxᴐlu bɛɛ t’alu xan di xa bɛnxan in xᴐnᴐkulu mumɛ waleya 

xᴐnᴐtᴐdiya xᴐnᴐ, nin bɛnxan in waleyalikuɲuma dɛlɛnin alu la. 

 
 



 

Sariyasin 3nan:  Mali kulatɛgɛbaaradalu ye labɛn bɛɛ sabati sariyaku sila hɛ hali n’a 

kɛta sariyasunba xa nin bɛnxan xɔnɔkulu waleyali latɛgɛ, x’o kɛ han hula mᴐxᴐ bɛɛ ye 

hagilihalinhalin xᴐnᴐ, ani kᴐrᴐsilidεkuru ye deema xᴐnᴐ. 

Sariyasin 4nan: laɲininba mɛnnu tanin nin bɛnxan in xᴐnᴐ n’alu xa xan xa waleya Mali 

han bɛɛ, olu ye waleyala hᴐlᴐ sahilihɛmara lelu xᴐnᴐ, x’a tere danxati man kɛ jamana 

han ye bɛnxanhɛɛrɛ kɛrɛnkɛrɛnnolu la. Nin labɛn kilinnu ye bori jamana mara tᴐlu xan. 

Buluhata 2nan: basigi kuntaxalajan ɲinin lᴐsinnu 

Sariyasin 5nan: Nin bɛnxan in kun ye xa basigi ɲuma ni kuntaxalajan sabati Mali xɔnɔ, 

n’o ye kɛ sabu ti xa bɛn sabati kεtɛhɛjamanlu xɔnɔ ani duniyatᴐnxᴐnnaani jamanalu 

xɔnɔ. A ye tali kɛla hɔɲɔxɔnxᴐ banni xan pewu xumaɲɔxɔya xɔnɔ, mɛn sinsinnin nin ku 

innu xan: 

Asawadi tɔxɔ 

Asawadi tɔxɔ ye tali kɛ tᴐnɲa la, hadamadinya, lɔnku, ani hagililajigimiiriya ni 

tanxumanseeri lelu xan, Mali sahilihɛmara mᴐxᴐlu bɛɛ y’alu han yela mɛnnu xᴐnᴐ, 

n’olu ye jamana buluhata dᴐlu ti. Hutubahamunyali xᴐnᴐ, nin welesugu mɛn ye tali kɛla 

hadamadinyasila xan, o xa xan xa kɛ bɛɛdɛbɛnxan sabu ti ɲa tɛ kɛ mɛn xᴐ, Mali 

jamana ye kilinya bunya xᴐnᴐ.  

Hɛɛrɛ mɛnnu kun ye xa basigi ni bɛn sabati jamana xɔnɔ 

 Hadamadinku ni politigiku lᴐwula mɛn ye Mali jamana sahilimahan gɛlɛya banbalilu tᴐ, 

olu xa xan x’a tu a xa ɲaɲinin politigiku sira hɛ. O la, jamana bɛnxanladɛba dɔ yena 

sigi hulantɛwaxati xɔnɔ, mɛn ye na kɛ kɔrɔsilidεkuru ye deema xɔnɔ, wa dεkuru kilin o 

kilin sin ye dun a la ɲasugu kilin ma, mɛnna hagilihalinhalin dahanin xa kɛ Malidin bɛɛ 

ni ɲɔxɔn tɛ hɔɲɔxɔnxᴐ kunnu xan. O batusigi y’a wasadun Azawadiku la. A xa xan xa 

hɛɛrɛlu bulula mɛnnu y’a tu Mali ye ɲina gɛlɛya in ku, x’a ye jamananadinnu la deema 

dun da la jamana lɔnni silatɛgɛ la, ani xa bɛn lakika sabati jamana xɔnɔ. Sariyasun dɔ 

ye labɛn mɛn ye tali kɛ basigi, kilinya ni bɛn na jamana xɔnɔ ; o y’a kɛ bɛɛdɛbɛnxan 

xɔnɔ, jalahu xa jatemita kɛ Mali ye hɔɲɔxɔnxɔ lahalaya bɛɛ xan, x’a ye kilinya n’a ye 

duguxulu kilinya waleya. 

  Hɛɛrɛ mεnnu labɛnkun ye mara kɛkuɲuma sabatili ti.  

 
 



 

Hɛɛrɛ kuhᴐnolu bɔno je, sangu hɔɲɔxɔnxɔ xa ban pewu, mara xa xan xa suguya mɛn 

ye jatemita kɛla sigidalu lahalayalu la, n’olu ye :  

- lɔsintaxabulu siginin sinxan mɛn sinsinnin sigida lakulɔnnolu xan mεnnu 

taxabulu ye ɲamᴐxᴐlu sugandili xalahili sinhɛ sin siyaman labilanin mɛnnu ye ;  

- xa mara kuhᴐnin kunxankulu ɲalabɔli tu dugumɔxɔlu han ma, bari yɛrɛmara xa 

kε sariya xɔnɔ ; 

-  xa sahilihεmaralu mᴐxᴐlu tata xa siyaya jamana baaradalu la ; 

- Xa bariga dun sariyalu ni hanga batuli, o la kiititεgεbaaralu masutuya 

dugumɔxɔlu la ; 

- Xa lakantalihɛɛrɛlu sigi sinxan mɛnnu sinsinnin kilinya ani bɛɛ sindunni 

jamanadinnu kunxankulu ɲalabɔli tɔ ; 

- xa jamanadinnu, kɛrɛnkɛrɛnninya la sahilihεmara mᴐxᴐlu, sindun a ɲama, sigida 

lakantalibaaralu tɔ ; 

- xa lakantali tigilamɔxɔlu bila xa taxa jamana han bɛɛ hɛ ; 

- xa sahilihεmara yiriwalibaarada dɔ sigi sinxan, o ye baarakεminan dɔ ye  

marabuludεkuru dɔ ti baaraɲᴐxᴐyadeema xɔnɔ mɛn hagilinna ye tu xa ɲinin, ani 

yiriwalihɛɛrɛ kɛrɛnkɛrɛnnin mɛn waleyali sinsinnin hadamadinya, lɔnkulu, 

duguxulu sawuralu ani waxatiyɛlɛmalu xan. Yiriwalihɛɛrɛ nin musagalu ye bɔla 

yiriwali kuntaxalajan nahulu dᴐ le tᴐ mɛn sigikun ye yiriwali sabatili ti.  Nahulu 

yena bɔ jamanalu la hutubanahululu  ni duniya deemakεbaxalu kun. 

- Duniya jamanalu ye lahidu ta xa nin bɛnxan xɔnɔkulu waleya ani x’alu batu, ani 

hana xa deemadun o sila hɛ, politigiku, tariyasila, nahuluku, baarakɛhɛɛrɛku ani 

baarakɛminanku tᴐ ; 

- Hulantεlawaxati ye damita xabarin bulunɔ mana bila bεnxansabe la.   

 

Dakun II : JAMANA POLITIGIKULU ANI SARIYAKULU 

Buluhata 3nan : Sariyaku ani jamana labεnni kukuta 

Sariyasin 6nan : Han hula  mᴐxᴐlu ti lahidu ta xa sariya dᴐlu sigi sinxan mɛn y’a tu 

sahilihεmahan mᴐxᴐlu, hasudinɲumaya xᴐnᴐ, alu xa sin x’alu han ye kulu ɲalabᴐ sariya 

 
 



 

xɔnɔ ani xa lᴐwulaba labila o yɔrɔ mᴐxᴐlu ye jamana baarakɛdalu  xᴐnᴐ. Labɛn mɛnnu  

latɛgɛta o hukumu  xᴐnᴐ, olu hɛlɛ :  

Sigida la : 

- Xa Bulun dɔ sigi sinxan mara xᴐnᴐ, mɛn mᴐxᴐlu suganditɔ ye xalahili sinhɛ ; sin  ni 

sᴐtᴐ siyaman ye bila alu la bulu xan ; hanga hana ye bila alu la bulu xan sariyaku 

ni maraku sila hɛ, a wa baarakɛnahulu hana ye bila alu la bulu xan. 

-  Malidinnu, kɛrɛnkɛrɛnninya la, sahilimahan mᴐxᴐlu, y’alu hannu la kulu ɲalabᴐ 

yɛrɛmara sariya xᴐnᴐ ; 

- Sariyatabulun peresidan ye sugandila bɛɛdεxalata sinhɛ. Ate le ye hanga ni mara 

ɲamᴐxᴐ ti mara  xᴐnᴐ ; 

-  kulatɛgɛlidεkurulu ye sεrεkililu ni kominilu xɔnɔ (sεrεkiliku kulatɛgɛdεkuru ni 

kominiku latɛgɛdεkuru) mɛnnu hana suganditᴐ ye bɛɛdεxalata sinhɛ, nin 

latɛgɛdεkuru innu hana ɲamɔxɔlu ye biro lelu ti, mɛnnu ye kulatɛgɛlᴐwula ha ; olu 

hana ɲamᴐxᴐya ye serekilikɔnsayi peresidan ani mɛrε ; 

- A yamaruyanin mara bɛɛ ma xa i sagolatᴐxᴐ sariya xɔnɔ.   

Jamana  xᴐnᴐ : 

- xa sariyatabulun hulanan sigili taxabulu tᴐkutaya ani x’a waleya, n’a ye welela  

« SENA », jamana ye kɔnseyelu walima a mana kɛ welesugu hɛn o hɛn ti, mɛn ye 

sanga dun a suguya n’a ye kɛta la, ani x’a kɛ baarakɛda ti mɛn ye baaralu n’alu  

xᴐnᴐku ye nin bɛnxan kuntilinnalu jiidi ;  

- xa jamanadinnu dunni nᴐxᴐya sariyatabulunba xᴐnᴐ x’a sabu kɛ xalahiliwula 

siyayali ti jamana  xᴐnᴐ walantɛ xa  hɛɛrɛ kɛndɛ kɛtɛlu tɛgɛ ;  

- xa hɛɛrɛ tɛgɛ toriya tᴐ mɛn y’a tu laadalamᴐxᴐxɔtɔbalu, musulu ani dinmɛsɛnnu ye 

dun marabululu tᴐxᴐlabulun  xᴐnᴐ ;  

- xa lᴐwula di sahilihεmᴐxᴐ siyaman ma kulatɛgɛbaaradalu ni hutubabaaradalu  la  

ani mara baaradalu la. 

 

 

 

Buluhata 4nan : Hangalu ni sinnu talasugu 

 
 



 

Sariyasin 7nan : Han hula  mᴐxᴐlu bɛnta a xan xo lᴐwulalu ni baaralu xa xan xa tala 

jamana ni sigida lakulᴐnnolu tɛ, sangu xa jatemita kɛ hasudinnu ni sigidalamᴐxᴐlu 

haminankulu la. 

Sariyasin 8nan : Maralu ye sin xa latɛgɛli kɛ ku mεnnu xan sariya xᴐnᴐ, olu ye : 

a) sᴐtᴐ, hadamadinya ani lɔnku yiriwalibaaralu bululali ; 

b) duguxulu labɛnni ; 

c) hutubabaarakɛminannu ni hadamadinya sabatilibaaradalu sigili sinxan an’alu  

ɲalabᴐli (Xaran kunhᴐlᴐ ni baaradigixaran, kɛndɛya, laminin, lɔnku, silakulu, 

kunnahulɛndiwulalu mɛnnu ye mara ye bulu xan, kuranku, jiku ni sanuyaku) ; 

d) sɛnɛ, bexanmara, mɔɔli, kunkuxᴐnᴐhɛnnu tɔpɔtɔli, borihɛnkulu, jaguku, 

isinikulu, bululabaaraku, turisimu (mahɛlɛhɛnku), maralu n’i ɲᴐxᴐn tɛ 

borimahɛnkulu ;   

e) mara ye baarakɛnahululu ni  wori maratalu ; 

f) lanpɔn ni saganlelu sigili sinxan an’alu ladunni ;    

g) julusarahεεrεlu sigili sinxan 

h) sᴐn walantε ban kɛli nilihɛnnu, nᴐxᴐyadalu, ani kɛlu tᴐ 

i)  bulumadeema dili 

j) Sindunni kulu tɔ 

k) baarakεɲᴐxᴐnya mara walanwalanni xɔnɔ ani hulandintariya   

l) jamana ni jamanadinnu lakantali. 

Sariyasin 9 : Sigidalakulᴐnnolu la ku latɛgɛnolu  waleyali ye wajibi ti n’alu  lakulɔnta ani 

x’alu lasi hanga tᴐxᴐlamᴐxᴐ ma. Sinnu talali sigidalakulᴐnnolu n’i ɲᴐxᴐn tɛ, o ye latεgεla 

le sariya kun mɛn xᴐnᴐ taxabuluhagilinnalu miirili n’alu latɛgɛli labilanin sigidalamᴐxᴐlu 

ye. 

Buluhata 5nan : hanga tᴐxᴐlamᴐxᴐlu sigili ni baaralu kɛli sariya xᴐnᴐ  

Sariyasin 10nan : hanga y’a tᴐxᴐlamᴐxᴐ kilin sugandi x’o lasigi sigidalakulᴐnnolu  xᴐnᴐ, 

sangu xa hutubanahalu lakanta. O la, a ye gɔfɛrɛnama ye taxabulu ɲahᴐ porosɛbalu 

xan, xa sᴐtᴐ ni hadamadinya yiriwalihɛɛrɛlu ni duguxulu labɛnni baaralu nᴐxᴐya.  

Sariysen 11nan : hanga tᴐxᴐlamᴐxᴐ ye baaralu kɛsugu sɛgɛsɛgɛ alu kɛno xᴐ n’alu ni 

sariya ye tali kɛla i ɲᴐxᴐn na. O sɛgɛsɛgɛli kɛsugulu pereperelatɛgɛnin sariya xᴐnᴐ.  

 
 



 

Sariyasin 12nan : bɛnxan xᴐnᴐ,  x’a tere danxati man kɛ hanga kɛtalu la, han hula  

mᴐxᴐlu bɛnta a xan hanga ni maralu xa ɲᴐxᴐnye kɛ hɛn dantalu xan, n’olu ye : 

- yiriwaliporoselu waleyali mɛnnu  latɛgɛta jamana ni hutubabaaradalu walima 

kɛnyɛrɛyebaaradalu kun nin mara innu  xᴐnᴐ. 

- kunku xᴐnᴐ sᴐtᴐlu nahabɔli, kɛrɛnkɛrɛnya la duguxɔtɔnahululu; 

- hɛn o hɛn, n’o ye tali kɛ nin bɛnxan in waleyali xan. 

Buluhata 6nan: musagalu ni hɛɛrɛlu 

Sariyasin 13nan: mɛn ye hᴐ x’a hara takisilu, sigida nisɔnɲɔ saratalu hakɛlu 

pereperelatɛgɛli xan, i y’a hɔ a hɔnin sugu mɛn nin bɛnxan in sariyasin 8 nan  xᴐnᴐ, 

mara kilin o kilin ye sin x’a ye nisɔnɲɔ sarata  latɛgɛ x’a bɛn a ye sᴐtᴐkɛda n’a ye 

yiriwali kuntilinɲalu ma sariya hukumu  xᴐnᴐ. 

Sariyasin14nan: Jamana ti lahidu ta, x’a ye baarakɛnahulusᴐtᴐlu 30%  latanbi 

sigidalakulᴐnnolu ma sanni san 2018 tɛ, a talali ye kɛ dalaxali bisigi xan mɛn sinhɛ, 

jatemita kɛrɛnkɛrɛnnin ye kɛ sahilihεmaralu  xan, x’a sabu kɛ dalilulu ti mɛn yena 

latɛgɛ. 

Sariyasin15nan: Jamana ye hakɛ dɔ di sigidalakulᴐnnolu ma alu la kunkuxᴐnᴐnahululu 

nahabᴐ sinhɛ, kɛrɛnkɛrɛnninya la duguxᴐtᴐnahululu, mɛn hakɛ yena lᴐn hᴐxabɛn sinhɛ 

han hula n’i ɲᴐxᴐn tɛ. 

 Sariyasin16nan : Jamana ti lahidu ta xa :   

- sigidalakulᴐnnolu la sinnu di alu ma ; 

- sigidalakulᴐnnolu la hutubabaara kanu dun  mᴐxᴐlu la, kɛrɛnkɛrɛnninya la, Mali 

sahilihεmaralu xᴐnᴐ ; 

-  baarakεlalu tali nᴐxᴐya sigidalakulᴐnnolu la hutubabaaradalu la, ani xa mᴐxᴐ 

tatalu hanba kɛ sahilimahanmara  mᴐxᴐlu ti. 

 

 

 

DAKUN III : LAKANTALIKU HƐƐRƐLU 

Buluhata7nan : Taxabulubalu 

 
 



 

Sariyasin 17 nan : lakantaliku hɛɛrɛ mɛnnu hɛlɛ, olu  ɲalabᴐtᴐ ye  nin sariya nelu 

hukumu xᴐnᴐ : 

- wulumali xana kɛ sᴐrᴐdasikɛta tᴐ, jamanadin bɛɛ xa dun sᴐrᴐdasiya ni 

lakantadεkurulu tᴐ ; 

- Xa kilinya sabati kɛlɛjama ni lakantalijama tɛ, x’o ɲamᴐxᴐya di jamana ma; 

- Xa sᴐrᴐdasilu ni lakantakɛlalu bila xa taxa Mali han bɛɛ hɛ dɔndin-dɔndin ; 

Buluhata 8 nan : maramahɛntigilu harali i ɲᴐxᴐn xan yɔrɔ kilin tᴐ, alu tali jamana 

kɛlɛjama hɛ, kɛlɛkɛhɛnnu lamitali alu la, baara dili alu ma (Maramahɛnbila, 

Kuntilinyahalin ani Baarasᴐtᴐ MKB=DDR)  

Sariyasin 18 nan : maramahɛntigilu harali i ɲᴐxᴐn xan yɔrɔ kilin tᴐ, o kun ye xa 

kɛlɛkɛdinnu tᴐtᴐnbᴐn mɛnnu ye sin xa ta kɛlɛjama hɛ walima DEDEYƐRI « DDR » 

laɲinin  xᴐnᴐ. O taxabulu ye kɛla waleya siginin nelu la sariya  xᴐnᴐ  MINISIMA  deema 

la. 

Sariyasin 19 nan : Han hula  mᴐxᴐlu bɛnta a xan xa baarabulu dɔ sigi DEDEYƐRI 

« DDR »  xanma, n’o  xᴐnᴐmᴐxᴐlu ye kɛ gɔfɛrɛnama ni dɛkuluru murutino mᴐxᴐlu ti. O 

baarabulu ye baara kɛ nin bɛxan in kᴐrᴐsilidεkuru ye ɲamᴐxᴐya xᴐnᴐ. 

Sariyasin 20 nan : baara sᴐtᴐli ni DEDEYƐRI « DDR » ye kɛla xa bɛn maramahɛntigilu 

la haraɲᴐxᴐnxan ne sinhɛ; alu ye baaradalu la i y’a hɔ sᴐrᴐdasiya, walima xa baara di  

alu ma alu la yɛrɛta sila hɛ. DEDEYƐRI « DDR » ye tali kɛla kɛlɛkɛlu harano xᴐtɔ le i 

ɲᴐxᴐn xan, mɛnnu man sᴐtᴐ tali tᴐ. 

Buluhata 9 nan : Sᴐrᴐdasilu ni lakanta tigilamᴐxᴐlu bilali xa taxa jamana han bɛɛ hɛ  

Sariyasin 21 nan : kɛlɛkɛkɛlu ni lakanta tigilamᴐxᴐlu tanolu ye lataxa jamana han bɛɛ 

hɛ ; bari o ye kɛ dɔdin-dɔdin x’a damita bɛnxansabe bulunɔbilalun na, sahilihεmara bɛɛ  

xᴐnᴐ. O baara ye kɛ MƆKU « MOC » ni MINISIMA « MUNISMA) » ye ɲamᴐxᴐya  xᴐnᴐ.  

Sariyasin 22 nan : sahilihεmara  mᴐxᴐlu  siyaman xa xan xa ye kɛlɛkɛkɛ tanolu tᴐ, wa 

ɲamᴐxᴐya dᴐ hana di alu ma, sangu  lannaya ye sinsin ani xa maralu la lakantakulu  

sabati. 

Buluhata 10 nan : Yɛlɛma dunni sᴐrᴐdasiya ni lakantali tigilamᴐxᴐlu la kulu tᴐ 

 
 



 

Sariyasin 23 nan : Han hula  mᴐxᴐlu bɛnta a xan xa yɛlɛma waleya jamana ye 

lakantaku tᴐ, x’a sabu kɛ kɛwale xɔrɔlu ti ani xa i sinsin Afiriki tɔnba ni 

duniyatᴐnxᴐnnaani tɔnba ye sariysabelu ti. 

Sariyasin 24 nan : Gɔfɛrɛnama ye hɛn bɛɛ sigi sin xan a dɛɲᴐxᴐlu la deema  xᴐnᴐ, xa 

hɛɛrɛ kɛndɛlu tɛgɛ lakantabaarakɛdalu sigili waleyali xanma, mɛnnu ye sin xa jamana 

lakantamakulu   ɲalabᴐ ani x’a lᴐwula ha lakantaku jiidi tᴐ an’a danlajamanalu n’i ɲᴐxᴐn 

tɛ. 

Sariyasin 25 nan : Han hula  mᴐxᴐlu bɛnta a xan xa dɛdεkuruba barigama dɔ sigi 

lakantaku xanma EREYESIYESI « RSS », sigidadεkurulu kilinkilinya bɛɛ ye dun mɛn  

xᴐnᴐ sangusangu xa miiriya dahanin ta lakantaku kuntilinya kuta xan, xa tali kɛ 

sigidalu, maralu ni jamana ani duniya tᴐnxᴐn naani dalilu jɔnjɔnnu  xan. 

Sariyasin 26 nan : Lakanta sabatilijdɛdεkurubaye laɲininnu kɛ mᴐxᴐlu sugandilisugulu 

xan lᴐwulalu la, sangu xa bɛn sinsin ani xa lᴐwulalu ha baaraɲalɔn  xᴐnᴐ. 

Sariyasin 27 nan : Yɛlɛmadun sᴐrᴐdasiya ni kanta tigilamᴐxᴐlu la kulu hukumu  xᴐnᴐ, 

polisidɛdεkuru dɔ ye sigi sin xan mɛn ye bila sigidalakulᴐnnolu  la mara  xᴐnᴐ, alu la 

polisikumakulu xanma.   

Sariyasin 28 nan : Sigida lakantali bilasilalidεkuru dɔlu, ni jamana, mara, sigidalu ni 

sigidala hangabundalu ani wulaxᴐnᴐmᴐxᴐlu ye mɛn tᴐ, o ye  sigi sin xan x’a bila sigida 

ɲamᴐxᴐ ye mara  xᴐnᴐ. 

Buluhata 11 nan : Boyinxanni kɛlɛli 

Sariyasin 29 nan : Han hula  mᴐxᴐlu ye lahidu ta xa : boyinxanni n’a buluhatalu bɛɛ 

kɛlɛ n’o ye mᴐxᴐhaxa bululanin ni doroguhiirilu ti. 

Sariyasin 30 nan : Han hula  mᴐxᴐlu bɛnta a xan xa kɛlɛbulu kɛrɛnkɛrɛnninnu sigi sin 

xan sangu xa : boyinxanni ni mᴐxᴐhaxa bululanolu kɛlɛ. 

 

DAKUN IV : HADAMADINYA, SᴐTᴐ ANI lƆNKU YIRIWALI 

Buluhata 12 nan : Yiriwali Hɛɛrɛ kɛrɛnkɛrɛnno  

Sariyasin 31 nan : Han hula  mᴐxᴐlu bɛnta a xan xo jamana xa xan xa yɛlɛma dun 

sigida yiriwali taxabulu la jalahu sigidalakulᴐnnolu xa yamaruya x’alu la yiriwalihɛɛrɛlu 

 
 



 

labɛn dɛɲᴐxᴐnya taxabulu  xᴐnᴐ, mɛn ye tali kɛ sigida sᴐtᴐku n’a lɔnku xan ani xa kulu 

jatebɔsabelu dantɛgɛ geninya xᴐnᴐ han bɛɛ hɛ. 

Sariyasin 32 nan : Mara hula walima mara kɛtɛlu ye xa buluxɔrɔbaarawula jᴐnjᴐnnu 

sigi sin xan, bari o ye kɛ i y’a hɔ  sariya t’a pereperelatɛgɛ ɲamɛn, sangu x’alu la 

sᴐtᴐsilalu ni hadamadinyasilalu yiriwali jiidi, mɛn ye tali kɛ alu la sinnu xan i y’a hɔ o 

ɲahᴐnin ɲamɛn bɛnxan in  xᴐnᴐ. 

Sariyasin 33 nan : Sahilihεmaralu yiriwalibaarada dɔ sigita, mɛn ye bilasilalidɛdεkuru 

dɔ ɲamᴐya  xᴐnᴐ ; o bilasiralidɛdεkuru  xᴐnᴐmᴐxᴐlu ye maraku latɛgɛbulun 

tᴐxᴐlamᴐxᴐlu ti, mɛnnu la baara ɲasinnin baara  ni  hɛɛrɛlu talali ma deemaɲᴐxᴐnya  

xᴐnᴐ, mɛnna  sᴐtᴐ ni hɛn kɛtɛlu yesin xa  yiriwa. 

Sariyasin 34 nan : Yiriwalihɛɛrɛ kɛrɛnkɛrɛnnin dɔ labɛnta baarada in xanma dεkurulu ni 

gɔfɛrɛnama kun, dɛɲᴐxᴐlu la deema  xᴐnᴐ ; a musaga bɔbaxa ye woribɔkɛsu  dɔ ti, 

mɛn siginin sin xan  yiriwali kuntaxalajan xanma. 

Sariyasin 35 nan : hɛɛrɛ labɛnkun ye xa sahilihεmaralu  la yiriwali tanxumanseerilu ni 

mara tɔlu ta xaɲa ; o ye waleyala san 10 ho xa si san 15 kuntaxala  ɲᴐxᴐnna ma. A 

waleyali kɔrɔsili ye kɛ   bilasilalidɛdεkuru kun, baarakɛdalu ni hangabundalu la deema 

xᴐnᴐ. 

Sariyasin 36 nan : Han hula  mᴐxᴐlu bɛnta a xan, bɛnxan in kɔrɔsilidεkuru ye ɲamaya  

xᴐnᴐ, xa waleyalitᴐsumandεkuru dɔ sigi sin xan Mali sahilimahan, sangu xa 

haminankulu lᴐn haantanya kɛlɛli tᴐriya tᴐ yɔrɔ kuhᴐnininnu tᴐ an’alu yiriwali.  O baara 

xa xan xa kɛ xaru saba  xᴐnᴐ, bulunᴐ bila xᴐ bɛnxansabe la. A ye ɲinin duniya 

woribunba, Afiriki jamanalu yiriwaliworibun, n’o ye BADI « BAD » ti, ani silamɛlu la 

yiriwaliworibun, n’o ye BIDI  « BID » ti, alu xa deema kɛ baara in waleyali la, 

gɔfɛrɛnama, duniya baaradabalu ani yɔrɔ yiriwata  mᴐxᴐlu la hagilihalinhalin  xᴐnᴐ. 

Sariyasin 37 nan : woriɲininladɛba ye sigi sin xan xaru hula, yiriwalihɛɛrɛ 

kɛrɛnkɛrɛnnolu labɛnno xɔ. Ladɛ yena bulumasigikɛsu dɔ sigi yiriwali kuntaxalajan 

xanma, mɛn yena kɛ yiriwalihɛɛrɛ kɛrɛnkɛrɛnnin  musagabᴐminannu ti. 

 Buluhata 13 nan : Wulixalɔ xa ɲasin sahilihεmaralu yiriwali ma. 

Sariyasin 38 : Sahilihεmaralu yiriwali baarada ye jamana ye deema sᴐtᴐ i y’a hɔ 

bɛnxan in t’a pereperelatɛgɛ ɲamɛn. 

 
 



 

O tᴐ, bɛn kɛta  a xan xa hɛɛrɛlu bɛɛ waleya, waxati sutun, waxari hakɛlama ani waxati 

jan  xᴐnᴐ, mɛnnu kuhᴐta haranxan  xᴐnᴐ, n’o ye tali kɛla sᴐtᴐ, lɔnku, sinku ani 

hadamadinyaku yiriwali xan. 

Kɔrɔsilidεkuru ye ɲᴐxᴐnye hᴐlᴐlu sinhɛ, gɔfɛrɛnama yena sabe dɔ dantɛgɛ, mɛn y’a ye 

lahidu tanolu pereperelatɛgɛ o hukumu  xᴐnᴐ, a y’a hɛ xa hɛɛrɛ mɛnnu waleya ani 

lahidulu tiimɛni bululasabe labɛnni i y’a hɔ bɛn kɛt’a xan sugu mɛn, nin dakun innu 

xᴐnᴐ : 

- hadamadinya sabatilibaarakɛdalu ; 

- baarakɛlalu  yiriwali ni sin dili alu ma; 

- balulawasabaaralu  

-  wulaxᴐnᴐbaaralu yiriwali (sɛnɛ, bexanmara ani baara mɛnnu ɲasinnin bɛ 

bexannu marali n’alu tɔpɔtɔli ma) ; 

- silabaditᴐbɛnnu sangu xa taxanisaagi nᴐxᴐya sahilihεmaralu  xᴐnᴐ; 

- duguxɔtɔnahulubᴐ ni tiliyeelenkuran ; 

- baaraku, kɛrɛnkɛrɛnninya la musulu, dinmɛsɛnnu ani kɛlɛkɛla xɔtɔlu; 

- nahasᴐtᴐbaaradalu sigili sin xan sigida la ; 

- xa sᴐtᴐladunsilalu dayɛlɛ kɛlɛɲaborila saaginolu ani dɛsɛbaxantɔ kɛtɛlu ye, ani 

x’alu lanbe saagi alu ma ; 

- bululabaara, turisimu, jagu ni kunnahulɛndi; 

- xaran ani sinku ni lᴐnku. 

Sariyasin 39 nan : Han hula  mᴐxᴐlu bɛnta a xan, mɛn ye xaranku ani lᴐnku ni sinku ti, 

xa nin hɛɛrɛ innu tɛgɛ : 

- xa xaran porogaramulu labɛn xa  bɛn maralu la hadamadinya ni lɔnkulu ma ; 

- xa sigidalu xannu  ni sabelisugulu yiriwa ; 

- xa xaran kun hᴐlᴐ ni hulanan sinsin, o la, jatemita ye kɛ bɛɛ sindunni tᴐ xaran tᴐ; 

- xa sanhɛxaransu siyaman dayɛlɛ ; 

- xa lɔnkuyiriwalisulu  ni  hεnxɔtɔmarayɔrɔlu (miselu) dayɛlɛ maralu  xᴐnᴐ ; 

- xa nin maralu la lɔnkulu jiidi, sigida la, mara  xᴐnᴐ ani jamana ni duniya xᴐnᴐ. 

 
 



 

Sariyasin 40 nan : Mara yiriwalibaarada dɔ ye dayɛlɛ mara bɛɛ kilinkilinna  xᴐnᴐ sangu 

xa maralu la sinnu sinsin baaraku sila hɛ, mɛn ye kɛ sabu ti xa gɔfɛrɛnama xa lahidu 

tanolu tiimɛni sɛgɛsɛgɛ; 

Baarada kuta in ye maralu/jamana ye marabunda le xᴐnᴐ, a ɲamᴐxᴐya ye mara 

kulatɛgɛbulun peresidan ne bulu ; 

Sariyasin 41 nan : Maralu ni hanga tɛ bɛnxanporogaramulu ye labɛn xa bɛn san 

siyaman  baara bululanolu  waleyali xanma ani jamana ye kɛtalu kɛli sariya  xᴐnᴐ, sᴐtᴐ 

ni hadamadinya yiriwali hukumu  xᴐnᴐ. 

Sariyasin 42nan : Jamana ti lahidu ta xa sigidalamᴐxᴐlu sindun sᴐtᴐlu ni 

bulumadeemanahulu ɲininni n’alu labaarali tᴐ, mɛnnu ye sin xa sᴐtᴐ sigidalanahulu 

ɲininni n’alu nahabɔli  sinhɛ, ani hana naha mɛnnu ye sᴐtᴐ maralu n’i ɲᴐxᴐn tɛ walantɛ 

alu ni jamana kɛtɛlu tɛ dɛɲᴐxᴐya  le ani bɛnxan mɛnnu  latɛgɛta jamana kun x’a ɲasin 

alu ma  sᴐtᴐku sila hɛ. 

Sariyasin 43 nan : Jamana ti lahidu ta xa dɛɲᴐxᴐyaporosɛlu yiriwa, mɛnnu hagilinna  

tata sigida la. Hɛɛrɛlu ye tɛgɛ xa sigidalakulᴐnnolu sindun bɛnxanjululu ni 

yiriwalideema labɛnni, kundunni n’alu waleyali la. 

Sariyasin 44 nan : Yiriwaliporogaramulu ye sɛgɛsɛgɛ tuma ni tuma hɛɛrɛ ni nahulula 

deemabaxalu kun, kɔrɔsilidεkuru ye ɲamᴐxᴐya  xᴐnᴐ. 

Sariyasin 45 nan : Deemabaxa hɛn o hɛn nanin taxabululu labɛn walima xa miiriyalu ta 

sahili xanma, a ɲininni n’olu hɛ alu  x’alu la kɛta hɔlɔ bɛn Mali sahilihεmaralu 

haminnakulu ma ani naha mɛn ye basigi ni lakantali sabati  nin mara innu  xᴐnᴐ. 

 

DAKUN V : HƆXABƐN, JUSARIYAKU ANI HAMADINYA SABATIKULU 

Buluhata 14 nan ; Hᴐxabɛn ni jusariyaku  

Sariyasin 46 nan : Han hula  mᴐxᴐlu bɛnta a xan xa hᴐxabɛn jᴐnjᴐn sabati, mɛn 

sinsinnin  nin kulu xan : 

- Sariyasun dɔ labɛnni x’a ɲasin basigi, kilinya ni hᴐxabɛn ma ; 

- jusariyaku sabatilihɛɛrɛlu bulula kɛrɛnkɛrɛnninya xa dεkuru sigi ani x’a wuli x’a 

lᴐ sin xan mɛn ɲasinnin tᴐnɲa, jusariya ani hᴐxabɛn ma; 

- Baarabulu dɔ sigili yurugyuruugu ni nahulu sunɲani kɛlɛli xanma ; 

 
 



 

- Xa bɛɛdɛsɛgɛsɛgɛlidεkuruba dɔ sigi, mɛn ye baara ye ɲasin kɛlɛ laadalu n’a 

sariyalu sɔsɔli, mᴐxᴐhaxawalelu, silatunuhaxali, kɛ ni musuya boyinxanniwalelu, 

ani sariyasɔsɔwale kɛtɛlu ka ɲasin bɛɛladɛsariyalu, hadamadin ye jusariyalu ani 

hadamadinya madeemalisariyalu ma, Mali jamana han bɛɛ hɛ. 

- sɔnni a ma xo yaha tɛ sin xa kɛ kɛlɛ laadatiɲa n’a sariyasɔsɔ ni hadamadinya 

silatunuhaxalilu  ma ɲa si ma, wa alu sᴐnta hana alu ni 

bɛɛladɛsɛgɛsɛgɛlidεkuruba ka dɛ x’o baara kɛ ; 

- yaha tɛ sin xa kɛ kɛlɛ laadatiɲabaxalu n’a sariyatiɲabaxalu ni hadamadinya  

silatunubaxalu ani mɛnnu boyita musulu, sungutundᴐlu ni dinmɛsɛnnu xan x’alu 

lanjaba kɛlɛ in  xᴐnᴐ;  

- kiitihanga sinsinni mɛnna sariya borili ye waleya jamana han bɛɛ hɛ ; 

- lahidu tali xa yɛlɛma dun sariyaku la sangu kiiti kunxankumᴐxᴐlu ni 

kiititɛgɛwulalu sᴐdun i ɲᴐxᴐn na, x’a sinnu jiidi, xa dansigi ɲangilibaliya la ; 

- xa laadalahɛɛrɛ ni laadalakulu labaara x’a tɛrɛ danxati man kɛ jamana sariya 

la ; 

- bɛɛ madeemali hutubayali sariyaku hukumu xᴐnᴐ ani kunnahulɛn dili hasudinnu 

ma alu la hakɛlu xan ; 

- xa xaran nahama jiidi sariyabaarakɛla bɛɛ kun; hali silama kititɛgɛlalu ; 

- Xa silama kititɛgɛlalu lᴐwula dun ba tᴐ sariyaku lawabulu hɛ kɛrɛnkɛrɛnninya la, 

hɛn mɛn ye hᴐxabɛnɲinin hukumu xᴐnᴐla ti jamanadinnu kun mɛnnu ye ntɛ 

gᴐfɛrɛnama baara la,  o hᴐxabɛnɲinin o xa xan xa kɛ sinku ni lᴐnkulu, diinakulu 
ani laadalakulu bunya xᴐnᴐ, 

- Xa laadalahanga ɲamᴐxᴐlu lᴐwulalu dun batᴐ  x’a sabu kɛ alu la musagalu tali 

ti ; 

 

 

Buluhata 15 nan : Hadamadinyamadeema silalu 

Sariysin 47 nan : Han hula  mᴐxᴐlu ti lahidu ta xa hɛrɛlu tɛgɛ, mɛnnu ye kɛlɛɲabᴐrilalu   

saagili, n’alu bisimilali nᴐxᴐya ani xa hɛɛrɛ tɛgɛ alu la musagaku la, x’a bɛn taxabulu 

ma  mɛn ye tali kɛla Afiriki ni duniya sariyasabelu xan ani afiriki bɛnxansabeba mɛn 

 
 



 

tata san 1969, n’a ye  ɲanimaborilalu la gɛlɛyalu  ɲalabᴐ, ani Kanpala bɛnxansabe 

mɛn tata san 2009, n’o ye xumala gɛlɛyaɲaborilalu  lakantaku xan Afiriki  xᴐnᴐ. 

Sariyasin 48 nan : Han hula  mᴐxᴐlu t’a ɲinin baaradalu ni hadamadinya 

deemadεkurulu hɛ,  xa kɛtalu juxɔtɔdun mɛnnu ye tali kɛla  ɲanimaborilalu saagili, 

n’alu bisimilali xan,  ani x’alu la baarasᴐtᴐku nᴐxᴐya tᴐriya tᴐ. 

Sariysin 49 nan : Han hula  mᴐxᴐlu ti lahidu ta xa sariyalu yiriwa ani x’alu labatu, 

mɛnnu ye tali kɛla hadamadinya ni tilinninya xan, n’olu ye hadamadinya deemaliwalelu 

taxalannu ti. Alu ti lahidu ta hana xa  mᴐxᴐlu ɲangi, mɛnnu ye nin deemalu kɛla 

tᴐxᴐɲininan ti politigiku, 

sᴐtᴐkɛda walima kɛlɛkɛminanku sila hɛ, xa deemabaarakɛdalu lasᴐtᴐli nᴐxᴐya ani xa 

mᴐxᴐlu xa lakantaku sabati. 

  

DAKUN VI : DUNIYA TᴐNXᴐN NAANI YE DEEMALI LAHIDULU  

Buluhata16 nan: Hᴐxabɛn Mᴐxᴐlu la Kɛtalu 

 Sariyasin 50 nan : Han hula  mᴐxᴐlu bɛɛ y’a lɔn xo wajibisabatilan  hɔlɔ mɛn ye 

bɛnxan  na, o ye xankilintigiya ti, alu la lannaya n’alu la lahidutigiya, xa bɛnxan in  

xᴐnᴐku batu ani x’a labɛnnu bɛɛ waleya, alu la jamana ye hᴐxabɛn naha xanma, ani 

bɛn, lakanta ni basigili  sabatili Mali  xᴐnᴐ ani kɛtɛtɛjamanalu  xᴐnᴐ. 

Sariyasin 51 nan : Han hula mᴐxᴐlu t’a ɲinin alu la politigitɔnnu  ni sigidadɛdεkurulu hɛ, 

kɛrɛnkɛrɛnninya la musulu ni dinmɛsɛnnu la dεkurulu, kunnahulɛndisulu, 

laadalakunnahulɛndilalu, laadalaɲamᴐxᴐlu ni diinaɲamᴐxᴐlu, alu xa deema kɛ bɛnxan 

kuntilinɲalu sabatili la. 

Buluhata 17 nan : hɔxabɛnnalu lɔwula 

Sariyasin 52 nan : Hᴐxabɛnnalu, n’olu la ɲamᴐxᴐya ye Aliseri bulu, olu le ye bɛnxan ni 

labɛnnu  batuli seeri ti dɛdεkuru hula n’i ɲᴐxᴐn tɛ. O tᴐ, a han hula  mᴐxᴐlu ye : 

-  tu xa tanbi alu la hᴐxabɛnbaara hɛ ; 

- ye dεkurulu ladi, ni kun y’o la, waleyali hukumu  xᴐnᴐ ; 

- alu lᴐwula ha ni  gɛlɛya dunta bɛnxan kuntilinya sabatiliku tᴐ. 

Sariyasin 53 nan : Hᴐxabɛn ye kɛ sababu ti xa bɛnxan waleyali ni Mali deemali 

wulixalɔ xɔxɔtɔdun duniya  xᴐnᴐ. 

 
 



 

Buluhata 18 nan : Duniyatᴐnxᴐnnaani  mᴐxᴐ hamunyanolu  lᴐwula 

Sariyasin 54 nan : Duniya tᴐnxᴐn naani  mᴐxᴐlu ye nin bɛnxan in batuli seeri ti; o la, 

alu tɛsitinin x’o baaralu  sinxᴐtᴐmatintin, kɛrɛnkɛrɛnninya la :  

-  Duniya tᴐnxᴐn naani  tɔnba, Afiriki Tɔnba, Erɔpu Tɔnba, Silamalu la Tɔnba,ani 

deemabaxa kɛtɛlu, ti lahidu ta xa bɛnxan in waleyali xɔxɔtɔdun ; 

- Afiriki Tɔnba buluhata mɛn ɲasinnin basigi ni lakantakulu ma ani duniya tᴐnxᴐn 

naani tɔnba ye buluhata mɛn ɲasinnin lakantakulu ma, a ɲininin n’ olu hɛ xa deema 

dun bɛnxan in ma, ani x’a kɔrɔsili kɛ a waleyaliku tᴐ ; ani hana, xa ɲangilihɛɛrɛlu 

tɛgɛ,  mᴐxᴐlu xanma, mɛnnu y’a hɛ xa gɛlɛya dun lahidu tanolu waleyali la ; 

- A ɲininnin duniyatᴐnxᴐnnaani mᴐxᴐlu hɛ, alu xa bɛnxan waleyali bilasila woriku, 

baarakɛhɛɛrɛku ani baarakɛminanku la mɛnnu ye bɛnxan in sabatilannu madeema 

la DEDEYƐRI « DDR », ƐSIYƐSIYƐRI « SSR » ni bᴐyinxanni kɛlɛli  tɛ taxa waleyali  

mɛnnu xɔ ; olu xa xan x’alu lᴐwula ha nahulubɔku tᴐ, mɛn jatemitanin ; o tᴐ, alu y’alu 

wasadun ladɛba la mɛn ye kɛ bɛnxan waleyali nahuluɲinin xanma. 

Sariyasin 55 nan : Han hula  mᴐxᴐlu ye ŋaniya ta xa jamanadinnu ni 

duniyatᴐnxᴐnnaani baarakɛlalu la baaralu waleyali hakɛ lᴐn ani x’alu kɔrɔsi. 

Sariyasin 56 nan : MINISIMA, duniyatᴐnxᴐnnaani Tɔnba ye baarakɛdalu ni 

porogaramulu ani dεkuru hɛn o hɛn xa xan xa lᴐwula mɛn ha an’a xa xan xa 

bulumadeema nahama mɛn kɛ bɛnxan in waleyali hukumu  xᴐnᴐ, olu ye tali kɛla 

waxati nata lelu  xan, alu kibaxalu ti mɛn xariha alu ma. 

Buluhata 19 nan : Bɛnxan kɔrɔsilidεkuru 

Sariyasin 57 nan : Han hula  mᴐxᴐlu bɛnta a xan xa kɔrɔsilidεkuru ni waleyalidεkuru 

dɔlu sigi nin bɛnxan in bulunɔbila xɔ bɛn ni tεlabɛnni xanma Mali  xᴐnᴐ. 

Sariyasin 58 nan : Bɛnxansabe, basigi ni xanbɛn xanma (CSA)  xᴐnᴐmᴐxᴐlu hɛlɛ : Mali 

gɔfɛrɛnama, dεkuru murutinolu mɛnnu t’alu bulunɔ bila nin sabe in na ani hᴐxabɛnnalu 

(Aliseri, Burukina Fasu, Murutani, Nisɛri, Saadi, SEDEYAWO « CEDEAO », ONI 

« ONU », OSI « OCI », UYA « UA », UYE « UE ». ONI « ONU » buluhata mɛn ye 

baara ɲasinnin  lakantali ma, o ye lasigidinnu xa xan xa ye kɔrɔsilidεkuru ye baaralu tᴐ. 

SEYƐSIYA « CSA » ye sin hana, ni kun y’a la, xa baarakɛla kɛtɛlu ni nahulubɔbaarada 

wele x’alu sindun baara in tɔ. 

 
 



 

Sariyasin 59 nan : SEYƐSIYA « CSA » ɲamᴐxᴐya ye Aliseri bulu, ate mɛn ye 

hᴐxabɛnnalu la ɲamᴐxᴐ ti ; a deemabaxa ye Burukina Fasu, Murutani, Nisɛri ani Saadi 

ti, olu ye peresidan danxannu ti. Kɔrɔsilidεkuru daxawula ye Banbaxɔ ti. A ye sin xa 

ɲᴐxᴐnye kɛ  han kɛtɛ hɛ, nin kun y’a la. A ye ɲᴐxᴐnye kɛ sinɲa kilin xaru xᴐnᴐ, a ye sin 

xa ɲᴐxᴐnye baraninnu hana kɛ ni kun y’a la. 

Sariyasin 60 nan: SEYƐSYA “CSA” ye baaralu ye: 

- Han hula  mᴐxᴐlu ye bɛnxan labɛnnu waleyali, alu kɔrɔsili an’alu sɛgɛsɛgɛli kɛ, x’a 

tere a man danxati  MINISIMA ye baara la; 

- xa baarabululalisabe dɔ labɛn bɛnxan labɛnnu waleyali xanma ani x’a batu ; 

- xa bɛnxan labɛnnu ɲahᴐ ni hɔɲᴐxᴐnxᴐ dunta han hula  mᴐxᴐlu tɛ ; 

- xa han hula  mᴐxᴐlu tɛhɔ, n’o ni kɛli xa xan; 

- xa gɔfɛrɛnama deema a xa hɛɛrɛ jᴐnjᴐnnu tɛgɛ bɛnxan labɛnnu waleyali xanma; 

nin ku ninnu hana sin y’o tᴐ: 

i. hutubabaarada  ani mara walanwalanni baaradalu  xa kε sahilihεmahan hɛ; 

ii. xa sariyalu ta mɛnnu ye bɛnxan  xᴐnᴐkulu waleyali nᴐxᴐya; 

iii. baarakɛhɛɛrɛ jᴐnjᴐnnu lasi sigidalakulᴐnnolu xᴐnᴐ, alu latᴐxᴐmali xanma an’alu la 

baaralu n’alu sinnu  waleyali xanma ; 

iv. hɛɛrɛlu tɛgɛli mɛnnu y’a tu demokarasi labaaraɲa kuta mɛnnu kuhᴐnin  bɛnxan  

xᴐnᴐ, olu xa dun sigida xᴐnᴐ, kɛrɛnkɛrɛnninya la, xalahili tᴐxᴐlasabelu tᴐkutayali, 

x’a ɲinin  mᴐxᴐlu hɛ alu x’alu tᴐxᴐ sabe o sabelu xᴐnᴐ sangu alu sin xa tɛrɛ 

xalahililu tᴐ, ani deema dunni xa baarada kutalu ni  hɛɛrɛ kutalu sigi sin xan. 

Sariyasin 61 nan: xa tali kɛ a waxati n’a ye sinnu xan, MINISIMA ni UYA “UA” 

(MISAHELI), OSI “OCI”, UYE “UE” ni SEDEYAWO “CEDEAO” la baaraɲᴐxᴐnya xᴐnᴐ, 

alu ye CSA deema bɛnxan kɔrɔsili n’a waleyali baaralu la. 

Sariyasin 62 nan: SEYƐSYA “CSA” ye baara waleyali  xᴐnᴐ, a ye komite naani sigi 

sinxan mɛnnu ye tali kɛla nin dakunnu la : “politigikulu ni baaradakulu”, “jamana ni 

jamanadinnu lakantali”, “sᴐtᴐ, sinku ni lɔnku yiriwali” ani “ tεlabɛnni, sariyakulu ani 

deemalikulu” 

Buluhata 20 nan: sagolakɔrɔsilikɛla 

 
 



 

Sariyasin 63 nan:  Han hula mᴐxᴐlu bɛnta a xan, SEYƐSYA “CSA” xa 

sagolakɔlɔsilikɛla dɔ sugandi, mɛn ye baara ye kɛ bɛnxan waleyali sɛgɛsɛgli ti. 

Xaru naani o xaru naani, a ye dantɛgɛlisabe hεsεhεsεnin dɔ labɛn, mɛn ye lahidu 

tanolu ɲahᴐ waleyali xan, mɛnnu tata bɛnxan xᴐnᴐ; a ye gɛlɛyalu hita, xa gɛlɛyalu 

dunbaxalu, xa laɲininnu kɛ hɛɛrɛ tɛgɛtalu xan. 

Sariyasin 64: sagolakɔrɔsikɛla ye deema sᴐtᴐ a ye baara hukumu xᴐnᴐ. 

 

DAKUN VII: LABƐN LABANNU 

Sariyasin 65: Nin bɛnxan in labɛnnu n’a haranxannu tɛ sin xa yɛlɛma ni dɛdεkuru 

mɛnnu t’alu bulunᴐbila a la, bɛɛ man sɔn a ma, kɔrɔsilidεkuru ye hagilinna sᴐtᴐnin xɔ. 

Sariyasin 66nan: harankannu ni han hula mᴐxᴐlu bɛɛ ye ɲahᴐlu Alise hᴐxabɛn sinhɛ ni 

bulunᴐbila kɛta a la feburuyexaru tili 19 san 2015, olu sinba ye bɛnxan in tᴐ awa alu 

lᴐwula hana ye kilin ti sariya la i y’a hᴐ bɛnxan han tᴐlu. 

Sariyasin 67nan: tεlabεnnalu ani Pilatihɔrɔmu lamɛta hᴐxabɛnɲininna bɛɛ tᴐxᴐ tᴐ, hɛn o 

hɛn tɛrɛ ye kana xan a lun.  tεlabεnnalu ani Pilatihɔrɔmu bulunᴐbilalalu t’alu bulunᴐ bila 

bɛnxan in na a lun kuru bɛɛ kilin-kilinna tᴐxᴐ tᴐ.        

Sariyasin 68nan: Nin bɛnxan in waleyali ye damita xabarin han hula mᴐxᴐlu ni 

hᴐxabɛnnalu man’alu bulunɔ bila a la lun mɛn.  

 

HARANXAN HƆLƆ   :  Hulantεlawaxati 
  

San bεnxansabe sariyalu ye xa sigi sinxan, bεn kεta nin hulantεlakukεtalu xan. O kulu 
waleyali xa xan xa damita xabarin bulunɔ mana bila bεnxansabe laban na. O waxati 
kuntaxala y’a ta xaru tan ni seegi (18)  la xa tax’a si xaru muxan ni naani (24) ma. 
O hutantε xɔnɔ, laɲinin ye xa nɔxɔya dun dabarilu sigili la sinxan xa hɔxabεn kε 
Malidinnu n’i ɲɔxɔn tε, xa Mali kuta sigi sinxan, jamana kilin,  demokarasi mantarahano 
ye  mεn xɔnɔ. 
Nin ye sababu ti, Ala bariga tᴐ, bεn ni  demokarasi sabatili  ani hadamadinnu  la 
sɔnɲɔxɔnye lɔnkusiyaya xɔnɔ. 
Hulantεlawaxati  nin xɔnɔ, jamanadin mεnnu bɔta xa taxa jamana xɔxan  x’a sababu kε 
kεlε ti, dabarilu xa tεgε jalahu olu la xɔsaagili xa  kε,  x’alu la  sigiwulaku  n’alu la 
baarakulu ɲalabɔ ani hana  janganxata ti mεnnu sɔtɔ xa deema kε xa ɲasin olu ma. 

 
 



 
 

Hulantεwaxati laɲininnu n’a kuntaxala. 
Bulunɔ mana bila bɛnxansabe la, hulantεlawaxati  ye dayεlε o yɔrɔndo bε. O la, sani 
sariya tanolu ni marasugu mεnnu kuhɔnin bɛnxansabe in xɔnɔ, olu  xa latεgε ani x’alu 
waleyali  damita, dabari kεrεnkεrεnninnu  xa xan xa tɛgɛ mεnnu ye tali kεla Mali 
salihɛmaralu marasugu la.   
O dabarilu kun ye : 

- xa sigasiga bɔ a tɔ pewu x’a  hɔ  sariya kutalu yena ta mεnnu ye tali kεla jamana lɔsin 
kutalu sigili n’alu waleyali la, lɔsin mεnnu ɲasinnin politigiku,  jamanadinnu ni 

jamana  lakantali, sɔtɔ yiriwaliku, hadamadinyakulu, sinku ni lɔnku, sariyaku yiriwali ani 
jamanadinnu tεlabεnni ; 

- xa xalata sariyasabe  hεsεhεsε  x’a kutaya xa yεlεma dɔlu dun a tɔ sangu, 
hulantεlawaxati in xɔnɔ, sigidalu ni maralu ani jamana xɔnɔ, xalatalu ye sin xa kε 
suguya la mεn y ‘a tu nin bɛnxansabe in xɔnɔku xa sin xa waleya ; 

- xa dabarilu ni labεnsilalu waleya mεnnu ye tali kεla bεn lanali xan, kujɔxukεlu 
dabilali, xa taxabulu kutalu ta xa ɲasin  jamanadinnu ni jamana lakantali ma  sangu 
lakantalibaxalu  la sinnu ye sabati kusᴐbɛ ani xa dɔ hara alu la hasudinɲumaya  xan 
; 

- xa hεεrεlu tεgε sangu sɔn xa kε sariya tanolu ma jangu xa danxati  kε  boyinxannilalu 
ani danmatanbiwalelu la,  ani hana xa dan sigi dεnkεtεhε ni kujɔxukε la ; 

- Xa bɛnxansabe nin waleya sarati tano xɔnɔ. 
Sangu jamana baaralu xana lɔ, lɔsin mεnnu ye sinna, olu ye taxa alu la baaralu hε ho xa 

xa taxa si hεεrεlu sigili ma sinxan mεnnu kuhɔnin bɛnxansabe in xɔnɔ. 
-  xa ɲamɔxɔlu sigi sahilihɛkominilu ni sεrikililu ani maralu xɔnɔ hulantεlawaxati xɔnɔ ; o 

mεεninba xa kε xaru saba  ti bulunɔ bilali xɔ bɛnxansabe in na. Alu taɲa, an’alu la 
baaralu yena latεgε hɔxabεn xɔnɔ ani baarakεɲɔxɔya xɔnɔ. 

- Toriya-toriya tᴐ, xa sariyasabelu sigi sinxan sangu bɛnxansabe xɔnɔkulu  xa sin xa  
waleya; 

- Gɔfεrεnama yena dabarilu  tεgε sangu, xaru tan ni hula (12) xɔnɔ, Depitebulun xa 
xalata sariyasun kuta latεgε ; 

- dεkuru mεnnu sigita sinxan bɛnxansabe in xɔnɔ, olu ye xalatalu baaralu kε maralu ni 
sigidalu la hulantεlawaxati xɔnɔ. O ye kε i y’a hɔ bɛnxansabe t’a hɔ ɲa mεn, o sarati 
janyaninba ye xaru tan ni seegi (18) ti. 
 

 
 



 

HARANXAN 2NAN : hadamadinnu ni jamana lakantali  
 

1.Hulantεladabari mεnnu ye tali kεla  hadamadinnu ni jamana lakantali xan 
Bɛnxansabe in kɔrɔsilidεkuru  ni hadamadinnu ni jamana lakantalikomite ye ɲamɔxɔya 

xɔnɔ, lakantalidεkuru sigita sinxan, n’o ye SETεSI (CTS) ti.  SETεMεSI (CTMS), n’o 

ye lakantaliidεkuru ti mεn bɔta Waxadugu bɛnxansabe xᴐnᴐ n’a lasiyayata Alise 
sεtanburuxaru tili 16 la san 2014. 
 

a. Gɔfεrεnama tɔxɔlakidinnu ni tεlabεnnalu ani Pilatihɔrɔmu (n’o ye dεkuruba ti 

minisirisu siyaman ni   kεlε han hula mɔxɔlu ani baarada kεtεlu), SETεSI “CTS”  ni 

Kɔrɔsili ni sεgεsεgεlidεkurulu  hana sin ye baara tɔ,  an’alu tɔxɔlabaarada mεnnu ye 
maralu xɔnɔ,   

- SETεMUSI  lasiyayano  ye taxa a ye baaralu waleyali hε ho xa taxa si SETεSI sigili 

ma sinxan ; 
- Mali kεlεkεhangalu ni jamana lakantali tɔxɔlakidin wɔɔrɔ (6) , Tεlatɔxɔmalalu 

tɔxɔlamɔxɔ saba (3) ani Pilatihɔrɔmu tɔxɔlamɔxɔ saba (3) ye dun SETεSI ”CTS” xɔnɔ. 

MINISIMA hana mɔxɔ hula ye dun, (SETεSI ɲamɔxɔ hana  y’a tɔ),  tεlabεndεkuru mɔxɔ 

kilin o kilin ani  duniya  kεlεbulu mεnnu mɔxɔlu ye jan, nin bεε  tɔxɔlamɔxɔ kilin hana sin 
ye dun a tᴐ. 

SETεSI “CTS” ye baaralu ye: 

ˉ xa munxutedabila kɔrɔsi  han hula n’i ɲɔxɔn tε ; 
ˉ xa sεgεsεgεli kε danxatili  xan xa ɲasin munxutedabila bεnxan ma; 
ˉ xa jamana lakantali sabatilibaaralu kutaya ani x’alu hεsεhεsε ; 
ˉ Kεlεbululu daxawulalu, x’olu wulalu ɲinin  x’alu lɔn ani x’alu lakulɔn ;   
ˉ Xa dabarilu tεgε hεεrεku sila hε sɔrɔdasilu saagili an ye kεlεbulu xɔnɔ . 

b. Tεlatɔxɔmadabarikanta sigili sinxan mεn ye welela xo MɔKU “MOC” ani  

yɔrɔkɔrɔsihanga ani han hula ye yɔrɔkɔrɔsiyaalannu 

-Tili 60 xɔnɔ bulunɔ bilali xɔ bɛnxansabe la, SETεSI ye ɲamɔxɔya xɔnɔ, 

Tεlatɔxɔmadabarikanta (MƆKU)  ani  yɔrɔkɔrɔsiyaalannu  xa xan xa sigi sinxan ; 

- SETεSI ye bilasilalisabe walanwalannin labεn  xa dahita Mɔku taxabulu xan, a 

xɔnɔmɔxɔlu n’alu la baaralu ye pereperelatεgε.Bilasiralisabe in ye kεlεbuluhangalu ni  

 
 



 

jamana lakantali tɔxɔlamɔxɔlu, Tεlatɔxɔmabaxalu ani Pilatihɔrɔmu mɔxɔhakε  hana ye 
pereperelatεgε MƆKU kun. 
-Tεlatɔxɔmadabarikanta nin ɲamɔxɔ ye kεla sɔrɔdasi jalatigiba dɔ le ti, o ye danxan ye 
kε Tεlatɔxɔmabaxalu  tɔxɔlamɔxɔ kilin ti ani Pilatihɔrɔmu tɔxɔlamɔxɔ kilin ; 
- MƆKU ni  duniya lakantalihangalu y’alu bulu di i ɲɔxɔn ma xa baara kε ; 
- MƆKU ye baara ye  xa dεxakɔrɔsiyaalannu bulula ani  x’alu waleya,  o la, Mali 
sɔrɔdasihanga tɔxɔlamɔxɔlu ye tere a tɔ, ani Tεlatɔxɔmabaxalu ni Pilatihɔrɔmu 
tɔxɔlamɔxɔlu.  A mana  ye xo naha y’a la ani n’a ye sin xa kε, MINISIMA  ni duniya 

kεlεhanga mεnnu ye jan, olu la deema ye sin xa ɲinin (o la, MɔKU ye yɔrɔkɔrɔsiyaalan 

kεsugulu n’alu kεwaxatilu ye jatemita).  Yɔrɔyaalan hɔlɔ kεli mεεninba ye tili 60 bulunɔ 
bilali xɔ bɛnxansabe la ; 
- MƆKU ye baara ye  hana xa sɔrɔdasi murutinolu la kεwanlelu n’alu taxabululu bulula 
ani x’alu waleya  alu  la yɔrɔkilindaxa kuntaxala xɔnɔ ; 

-Bulunɔ mana bila bɛnxansabe la, o tili 60 xɔnɔ,  SETεSI ni MɔKU yena basigili 

labεnnibaaralu  bululasabe dahita  xa ɲasin Mali sahilihɛla ma.  O baarabululasabe  
xɔnɔ, hanhuladεyaalannu  lɔwula yena bunya marihatigilu la yɔrɔkilindaxa ti, ani  
haraɲɔxɔnxanni ni kεlεdabila.  Baarabululasabe  ye laɲinin yena kε jantuli ti sangu 
yɔrɔlu xana tɔxulunya kɔrɔsiliku  sila hε yɔrɔkilindaxa waxati, sani a xa si an’a xɔhε. 

c. Sɔrɔdasi marihatigilu la yɔrɔkilindaxa 
-Tili 30, bulunɔ bilali xɔ bɛnxansabe la, sɔrɔdasi marihatigilu  la daxawula ani kεlεdabila, 

SETεSI y’o baara  bεε ɲaɲinin x’a bila. MINISIMA ye daxawulalu labεnni baaralu damitali 

latεgε. O baara  bεε ye kε sarati xɔnɔ mεn  mεεninba ye tili 120 ti ; 
-  Tili 30, bulunɔ bilali xɔ bɛnxansabe la,  baarakεtaxabulu mεn latεgεta feburuyexaru tili 

18,  san 2014 xa ɲasin yɔrɔkilindaxa  ma, SETεSI y’o ɲalamaya, ani hana, yɔrɔkilindaxa 

damitawaxati ye pereperelatεgε a kun ; 

ˉ Tili 30, bulunɔ bilali xɔ bɛnxansabe la,  dεkuru murutinolu ye sabe labεn x’a di SETεSI 

ma, sabe mεn ye alu la sɔrɔdasilu hakε an’alu la maramahεn hakε dantεgε, o ye kε 
saratilu xɔnɔ mεnnu dantεgεta feburuyexaru tili 18 baarakεtaxabulu xɔnɔ. 

 
II. Mɔxɔ murutinolu la kεlεdin xɔtɔlu  ladunni jamana ye kεlεbululu xɔnɔ 
 

- Tili 60, bulunɔ bilali xɔ bɛnxansabe la, mɔxɔ murutinolu la kεlεdin xɔtɔlu  lasaagili 
baarakεdεkuru ye sigi sinxan ; 

 
 



 

- O baarakεdεkuru mɔxɔlu ye : sɔrɔdasihangalu ni lakantali tɔxɔlamɔxɔlu, 
Tεlatɔxɔmabaxalu ani Pilatihɔrɔmu tɔxɔlamɔxɔlu. Dεkuru nin ni Bɛnxansabe in waleyali 
kɔrɔsilikomite y’alu bulu di i ɲɔxɔn ma xa baara kε ;  

- Jamanakuntigisariyasabe yena baarakεdεkuru xɔnɔmɔxɔlu pereperelatεgε, alu la baaralu 
an’a latɔxɔmaɲa. Dεkuru in yena baara kε jamanakuntigi ye ɲamɔxɔya xɔnɔ. O le yena 
mɔxɔ hamunyanolu sugandi, a xa siy’a la bεε sɔnnin mɔxɔ mεn ye sangu o xa kε dεkuru 
in kuntigi ti; 

- Tili 90, bulunɔ bilali xɔ bɛnxansabe la, Lasaagilidεkurulu ni Bulunba mεn ɲasinnin 

ƐRɛYƐSIYƐSI «RSS »  ma, olu ye dε xa dε bεnxannu sigi sinxan, ani kεlεdin xɔtɔlu 

lasaagili dalilulu Jamana ye kεlεbululu tεma, alu la jalakulu hana ye ɲanabɔ o sinhε ; 
- O xanma, kεlεdin murutinolu y’alu la sɔrɔdasi  lasaagita bεε ladεno tɔxɔ sabe, Gɔfεrεnama 

ye dabari kεndε tɛgɛ jangu xa lasaagili nin kε sarati xɔnɔ mεn tε tanbi xaru wɔɔrɔ (6) xan i 
y’a hɔ bɛnxansabe nan’a hɔla  ɲa mεn ma. Baara ye kε Lasaagilidεkuru ye kɔrɔsili xɔnɔ 

ani εRεSIYεSI (RSS) Bulunba  ;    

- Lasaagilidεkuru ni εRεSIYεSI (RSS) Bulunba ye baarakεɲɔxɔnya xɔnɔ, a ye jaladiɲa ni 

lɔwulayεlεma baara kε x’a dahita kulatεgεbaxalu la. Kεlεdin murutinolu tεma, mεnnu tεrε 
ye  jalatigibalu ti (ofiselu) , n’olu ye lasaagi la, olu la jala dɔxɔyaninba ye kε alu la jala xɔtɔ 
ti. Mεnnu tε sarati kuhɔninnu daha ani mεnnu la laɲinin  ye ntε lasaagili ti, eretεrεti 
musagalu ye yanmaruya olu ye.  

III. kεlεkεminannu bilali, hanubila ani lasaagili sigidalu la deemali xɔnɔ (DEDEYεRI) 

 Tili 60, bulunɔ bilali xɔ bɛnxansabe la, kεlεkεminannu bilali, hanubila ani lasaagilidεkuru 
ye sigi sinxan. 
 

ˉ dεkuru in ni Bɛnxansabe waleyali kɔrɔsilidεkuru y’alu bulu di i ɲɔxɔn ma xa baara kε ; 
ˉ Jamanakuntigisariyasabe yena dεkuru in xɔnɔmɔxɔlu pereperelatεgε, alu la baara ani 

dεkuru in latᴐxᴐmaɲa. Dεkuru in yena baara kε jamanakuntigi ye ɲamɔxɔya xɔnɔ.O  yena 
mɔxɔ hamunyanin sugandi sangu o xa kε dεkuru in kuntigi ti; 

ˉ DEDEYεRI dεkuru mɔxɔlu yena kε : sanhεpolitidεkuru dɔ, baarakεdεkuru kεrεnkεrεnnolu, 

mεnnu yena alu bulu di i ɲɔxɔn ma xa baara kε, alu buluhatalu hana yena kε maralu xɔnɔ  
ˉ Baarakεdεkurulu mɔxɔlu ye kε mɔxɔ  hamunyaninbalu ti ani sɔrɔdasilu ni kanta 

tigilamɔxɔlu, Tεlatᴐxɔmabaxalu ni Pilatihɔrɔmu tɔxɔlamɔxɔlu, ani minisirisu dɔlu, ani 
sigidalu tɔxɔlamɔxɔlu ; 

 
 



 

ˉ  Tili 60, bulunɔ bilali xɔ bɛnxansabe la, DEDEYεRI dεkuru ni bɛnxansabe waleyali 

kɔrɔsilidεkuru ye baarakεɲɔxɔnya xɔnɔ, DEDEYεRI xanma, a ye baarabululasabe jɔnjɔn 

labεn bεε ye duɲa mεn ma, bulunᴐbilali in ye tali kεla musagakulu hana xan; 

ˉ DEDEYεRI dεkuru yena deema sɔtɔ hεεrεku sila hɛ MINISIMA bariga la ani 

baarakεɲɔxɔn kεtεlu. 
IV. Sɔrɔdasilu ni jamana lakantili tigilamɔxɔlu bilali baarada kutalu la 

ˉ Tili 60, bulunɔ bilali xɔ bɛnxansabe la, MƆKU (SETEYεSI ye mεn xɔnɔ), o ye 

baarabululasabe dahita Bɛnxansabe waleyali kɔrɔsilidεkuru, lakantali baarakεdεkurulu la, 
mεn ye tali kεla an ye sɔrɔdasilu lasaagili xan baaradalu la,  sɔrɔdasi mεnnu tεrε ye Mali 
sahilihɛ n’alu la sinnu sanxɔtɔtata. 

ˉ O baarabululasabe n’a waleyali saratilu, olu sinsinnin baarabululasabe kεtε waleyali xan, 
n’o ye lakantali labεnnibaaralu ti mεnnu xa xan xa kε sahili hε mεnnu y’alu jantu  sigida 
n’a laminin la, silanɲakulu ani haminnakulu mεnnu ye tali kεla lakantali xan; 
ˉ Sɔrɔdasidεkuru mεnnu mana labεn x’alu bila xa taxa  baaradalu la, olu la 

baarakεminannu dahano ye di alu ma, awa alu dᴐni mumε ye ta gɔfεrεnama kun 
musagaku sila hɛ; 

ˉ Sɔrɔdasilu ni jamanadinnu lakantali tigilamɔxɔlu bilali baaradalu la, o tε taxa  musagaku 
xɔ mεn ye tali kεla dugumɔxɔlu la basigi ani jamana han lakantali, ani jamana ni jamana 
kεtεlu lakantali ani boyinxanni kεlεli. 
 

V. Yεlεma kutalu dunni kεlεbululu ni lakantalibaaradalu la baara taxabululu tɔ 
a.  Tili 60, bulunɔ bilali xɔ bɛnxansabe la, MƆKU, jamanakuntigisabe mεn ye tali kεla 

εRεSIYεSI (RSS) Bulunba sigili xan, yεlεma ye dun o xɔnɔku la jangu dɔ ye hara 

kεlεbulu murutinolu tɔxɔlamɔxɔlu hakε xan mεnnu bulunɔ xa xan xa bila bɛnxansabe la, 
ani sigidadεkurulu bεε ladεno. Bεε ladεno ye bεn yεlεma kεtalu xan an’alu waleyali 
buludalisabe ; 

- Tili 90, bulunɔ bilali xɔ bɛnxansabe la,  εRεSIYεSI (RSS) Bulunba ye mɔxɔ walantε 

dεkuru hamunyanin bila xa sεgεsεgεli walanwalannin kε jamana ni jamanadinnu lakantali 
xan, mεn yena kε deemabaxalu la deema xɔnɔ, dugumɔxɔlu sin ye dun a xumalu tɔ 
sangu xa yεlεma taxabulu jɔnjɔnnu  jatemita ; 

ˉ εRεSIYεSI (RSS) Bulunba ye lakantali baarakεla bεε ladεno ye baaralu 

pereperelatεgε ; n’o ye xa  jantuli kε danhatalu la bunya silatεgε la (dugubalu, 

 
 



 

dugumɛsεnnu, wulaxɔnɔlalu, saharawulaxɔnɔlalu, borimahεnnu taxasilalu, tanbisila 
kεrεnkεrεnno, mεnnu hε tanbili ye wajibi ti, ani dantεlakantalu). Nin bεε ye kεla xa 
sinsinni kε laɲininnu hana xan (dugumɔxɔlu lakantali, kiitisariya, mɔxɔmita ani 
sariyalaɲangililu waleyali, kunkuxɔnɔhεnnu tiɲali kεlεli, kɛlɛɲᴐxᴐge walelu, seeriyalu 
haraɲɔxɔnxanni, sεgεsεgεlilu, jamana duguxulu lakantali, dantεlu tɔpɔtɔli, 
kunnahulεnɲinin, lakantali baaradalu tɔpɔtɔli n’alu kɔrɔsili, ani ku kεtεlu…) 

ˉ εRεSIYεSI (RSS) Bulunba ye i tεsiti kεlεbululu ni lakantali baaradalu sεgεsεgεli n’alu 

kɔrɔsili sabati ma, dugubalu xɔnɔ ani dugumεsεnnu. A ye a tεsiri hana sangu sariyalu xa 
bunya. 
 

  b. Polisi  taxabulu kuta sigili sinxan Jamana xɔnɔ  
Xaru 12, bulunɔ bilali xɔ bɛnxansabe la,  jamanakuntigisariya ye sariya ta mεn ye  
jamana ye polisi taxabulu kuta sigi sinxan ani x’a ye baara pereperelatεgε. A ye 
pereperelatεgεli kε lakantalibaarada tɔlu ni polisi taxabulu kuta in n’i ɲɔxɔn tε. A ye 
baaradalu labεnɲa pereperelatεgε, xa dinmεsεnnu tali daliluyalu jatemita, xaran,  
baaradalu dεlεnni minisirisu mεnnu la, olu ye hita, ani mara ni kɔrɔsili taxabululu. 

c.  Lakantalidεkurulu sigili sinxan sigidalu la, n’o ye SESEYεLεSI (CCLS) ti. 

Tili 60, bulunɔ bilali xɔ bɛnxansabe la,  lakantalidεkurulu ye sigi sinxan sigidalalu la 
jamanakuntigisariyasabe kun, kεrεnkεrεnninya la hɔlɔ maralu, o xɔhε kominilu xɔnɔ 

(SESEYεLεSI kilin ye sigi mara kilinkilinna xɔnɔ, a daxawula ye kε mara  duguba ti ;  

SESEYεLεSI kilin ye sigi komini kilin o kilin xɔnɔ) ; 

ˉ SESEYεLεSI mɔxɔlu ye lakantali ni kiitiku tigilamɔxɔlu ti sigidalu la, ani polisi 

taxabulu kuta tɔxɔlamɔxɔlu, sigidalu tɔxɔlamɔxɔlu, sigidalu xɔnɔ laadalaɲamɔxɔlu, 
diinaɲamɔxɔlu, basisɔlalu ɲamɔxɔlu, sigidala mɔxɔ gansannu, musutɔnnu ni 
dinmεsεntɔnnu y’o tɔ. 

SESEYεLεSI y’a hagilinna di sigida ɲamɔxɔlu ni sigidalakantalidεkurulu ni  baarakεlalu 

lakantalibaxa tɔlu la baaralu xan ani xa ku kεta gεlεnnu waleyali magεlεya. O bεε xɔhε, a 
xa xan x’a lɔwula ha kunnahulεn dili tɔ dugumɔxɔlu ma, x’alu lahamunya ani xa hεεrεlu 
sɔtɔ alu haminnakulu ɲalabɔli la. 

- SESEYεLεSI ye tɔnsigi kε, a dɔxɔyaninba ye sinɲa kilin ti xaru xɔnɔ sangu xa 

hεsεhεsεli kε lakantaliku xan mεn y’a tu baara kεtalu ye sin jatemita la. 
 

 
 



 

HARANXAN  3NAN : Baaralu ni porosε waleyatalu sɔtɔ, hadamadinya ani sinku ni lɔnku 
sila hɛ Mali la waxati sutun, waxati manxan ani waxati kuntaxala jan xɔnɔ. 
1.Waxatihulantεla baara kεtalu 

I y’a hɔ, a hitanin bɛnxansabe  yɔrɔ wɔɔrɔnan (VInan) xɔnɔ « x’a bɛn hulantεlawaxati ma, 
nin baaralu ni porosεlu labεnta han hula mɔxɔlu kun mεnnu xa xan xa waleya  toriya  
hagilinna tɔ xa ɲasin mɔxɔlu ma deguba ti mεnnu sɔtɔ x’a sababu kε sahilihεkεlε ti. 
 

1. Lekolixaranku ani baaradigixaranku 
ˉ xa san 2014 -2015 xarandayεlε labεn Gawo ni Tumutu ani Kidali maralu xɔnɔ ; 
ˉ Mara kohɔnin innu bεε xɔnɔ, xa xaranwulalu kunxankunnahulεn bεε ladε x’a daha ; 
ˉ xa ni kuta dun xarandolu la domuniku tɔ  lekolisu 314 la xabarin xaransulu mana dayεlε, o 

ye kε domunilu ni minannu lasili ti yɔrɔlu tɔ ;  
ˉ xa bariga dun lekolisulu latɔxɔmali tɔ  nin waleyalu kun : 
• xa lekolisulu yɔrɔ tiɲanolu tɔbεn ; 
• xa xarankεminannu lasi lekolisulu la (mεnnu ye tali kεla ɲalage xan, olu sin y’o tɔ) ; 
• xa lekolikaramɔxɔlu saagili latoriya Gawo ni Tumutu ani Kidali maralu xɔnɔ, o ye kεla  

ladiyalihεεrε dɔlu le la ; 
ˉ Gawo ni Tumutu maralu xɔnɔ, xaransu  9nan lekolidin mεnnu ti san ɲɔxɔndan kε xa  

“Dεfu” sɔtɔ, x’olu bεε ye  tεmantεxaranwulaku ɲalabɔ ; 
- lekolikaramɔxɔ mεnnu ye saratilabaara la, x’olu ta baara la waxatihulantε nin xɔnɔ ; 

ˉ xa waxatilatanbixaranwulalu sigi sinxan xa minannu bila alu xɔnɔ ; 
ˉ lekɔlidin mεnnu ti BAKI sɔtɔ n’alu ye iniwεrεsitelu la, x’olu ta ani xa i lɔ alu la musagalu 

xɔtɔ ; 
ˉ xa dugumɔxɔlu lahamunya alu xa wuli x’a i lɔ sangu alu xa deema kε dinmεsεnnu ye, 

kεrεnkεrεnninya la, musumanndolu saagili la lekolisulu la duguulu xɔnɔ mεnnu ti deguba 
sɔtɔ ; 

ˉ xa sεnε ni bexanmara baaradigixaranwulu dɔlu sigi sinxan  ani ka minannu lasi alu xɔnɔ 
Kidali ni Tumutu ; 
- xarankεwula mεn ɲasinnin sεnε, bexanmara ani mɔɔli yiriwali ma Gawo saheli xɔnɔ, 

x’olu tɔbεn. 
2. Kεndεyaku 

ˉ xa dɔgɔtɔrisulu la sinnu sanxɔtɔta (Sεsikɔmulu, seserεfulu, maralu xɔnɔ 
dɔgɔtɔrisubalu). 

O sanxɔtɔtali ye baara mεnnu kεli kuhɔla, olu ye: 

 
 



 

• Baarakεminannu ni firalu lasili ; 
• Kεndεyasu mεnnu la baara lɔnin  Gawo ni Tumutu ani Kidali maralu la, x’olu tɔbεn xa 

baarakεminannu bila alu xɔnɔ ; 
ˉ kεndεya baarakεla mεnnu wulita xa bɔ alu la baarakεwulalu tɔ  x’a sababu kε kεlε ti, x’olu  

saagili labεn. O la, ladiyalihεεrεlu xa tεgε  i y’a hɔ xa dɔ hara alu la xarusara xan, ani xa 
deemadun alu ma sangu sigili xa nɔxɔya, ani xa lakantalidabarilu sigi sinxan ; 

ˉ xa kεndεya baarakεla  dɔlu ta sarati dᴐ xᴐnᴐ x’alu bila kεndεyasulu la xa deemadun 
baarakεla tɔlu ma sangu dugumɔxɔ bεε ladεno xa sin xa firakεli sɔtɔ nɔxɔya tɔ ; 

ˉ xa lun dɔlu bila firakεli kεrεnkεrεnninnu xanma (i y’a hɔ dusukundimin, ɲadimi, opereli). O 
ye kε maralu dɔxɔtɔrisulu la jamana dɔxɔtɔri hamunyanolu kun ; 

ˉ xa kεndεyasulu lasɔtɔli nɔxɔya dugumɔxɔlu bulu, o la, worikudeema ye kε xa ɲasin 
dεsεbaxantɔlu ma ani  ilan balima mεnnu bɔta xɔxan xa na ni sin si ye nt’olu ye ; 

ˉ xa bariga dun hεεrεlu tɔ mεnnu ye tali kεla banakunbεn ni banafirakε la firakεlidεkurulu 
kun mεnnu ye yaalanna xa taxa sigidalu la ; 

ˉ xa  hεεrεlu sigi sinxan mεnnu ye tali kεla hatexuluɲalage la banaku nasila hε, 
banabaxantɔ dɔlu bilali xa taxa dɔxɔtɔrisubalu la, ani xa deemadun baluku tɔ xa ɲasin 
dinmεsεnnu ma balukudεsε danmatanbi ye mεnnu la ; 

ˉ xa  dabari jɔnjɔnnu tεgε xa hɔɲɔbanalu kɔrɔsili mantaraha mara saba kuhɔninnu xɔnɔ ; 
ˉ xa baaralu damita mεnnu ye tali kεla  kεtεhεkεndεyasu saba lɔli la Gawo, Tumutu ani 

Kidali. Kεndεyasu ninnu xɔnɔ deema ye dun dugumɔxɔlu ma sangu x’alu la firakεlilu 
nɔxɔya. 
3. Jiku 
ˉ Ji sɔtɔwula mεnnu tiɲanin x’olu tɔbεn (pɔnpexɔlɔnnu, bexanminxɔlɔnnu) 
ˉ xa pɔnpexɔlɔn dɔ sεn Kidali ; 
ˉ xa pɔnpexɔlɔn dɔ sεn Gawo ; 
ˉ xa xɔlɔn sitεrinima dɔ sɛnTumutu ; 
4. Xa ni kuta dun sigidalu tᴐ sɔtɔkεsilalu hɛ 
ˉ xa deema kε dugumɔxɔlu ye sεnε ni bexanku silatεgε la. O deema taxabululu hεlε : 
ˉ xa ni kuta dun baaralu tɔ mεnnu ye tali kεla lulu ni dugumɔxɔlu la sεnε la ; 
ˉ xa bexannu la banakunbεnbasijilu dili an’alu firakεli kanpaɲilu labεn ; 
ˉ Jidunmansin mεnnu ye sεnεkεduguxulu labεnnolu xan n’alu ntε baara kεla, x’olu 
tɔbεn ; 
ˉ xa nahasɔtɔbaaralu sigi sinxan musulu ni dinmεsεnnu ye sεnε, bexanmara,  

   jagumεsεn, mɔɔli ani bululabaaralaku silatεgε la. 

 
 



 

Baaralu waleyali saratilu : 
- Gɔfεrεnama ye lahidu ta xa nin baaralu ni porosε kuhɔninnu waleya tilinninya  ani 

baarakεɲɔxɔnya ni buludiɲɔxɔnma xɔnɔ. Dugumɔxɔlu hana sin ye baara bεε tɔ ; 
- Gɔfεrεnama ye lahidu ta xa nahulu ni baarakεlalu  bila baaralu ni porosεlu waleyali 

xanma, a ye sin xa deema ɲinin duniya deemadunbaxalu hε ; 
- Baarakεdεkuru mεn ɲasinnin  « hadamadinya, sɔtɔ ani sinku ni lɔnku yiriwali ma, o ye 

baaralu ɲasinnin  porosεlu kɔrɔsi n’alu baaralu jatebɔ ma waxati ni waxati ; 
- hanhulabaarakεdεkuru mɔxɔlu yena kε, hannu tɔxɔlamɔxɔlu ni hɔxabεnna ti ; hannu 

tɔxɔlamɔxɔ ye kε mɔxɔ kilin ti. A ye sin xa deema ɲinin mɔxɔ hε mεn ye deema ye sin xa 
baara nɔxɔya. A ye jatebɔtɔnsigilu kε, o ye kε hɔkabεnna ye laɲinin xɔnɔ ; 

- A ɲininnin duniya tɔnbalu hε alu x’alu janiwula hin xa deema kε xa ɲasin baaralu ni 
porosε ninnu waleyali ma ; 

- Gɔfεrεnama ye lahidu ta, hadamadindεkuru mεnnu deguninba ye  n’olu ye dinmεsεn 
mεnnu ye lutigilu ti, haratalolu, dinmεsεn hagilitiɲanolu, kεsamusulu, musu lutigilu, 
dinmεsεn tiɲanolu, lunjuratɔlu hatexulu ni hagili la, ani dɔkεtεlu, xa i jantu kusɔbε nin mɔxɔ 
kuhɔninnu ku, x’alu lakanta, xa dususumayawalelu kε alu ye, ani xa waleyalu kε mεnnu 
y’alu la duniyatɔtεgε nɔxɔya. 

- Baara kεtalu ni porosε waleyatalu ni baara toriman bululano mεnnu ye sinna n’alu ye tali 
kεla hadamandinnu haminnankulu la, olu tε i ɲɔxɔn degu.  Olu ye baaralu ti mεnnu ye tali 
kεla sɔtɔ yiriwali la, siyaman bɔli haantanya la jangu duniya tɔnba ye laɲininbalu kε xa 
bεn san 2015 yiriwaliku nasila hε, olu ka sin xa tiima. 

- han  hula mɔxɔ bεε xa sin xa i hanmita sangu wale jɔxumannu xana kε mεnnu ye   
baaralu ni porosεlu waleyali bali. 

- han  hula mɔxɔlu bεε  ye lahidu ta sangu x’a tu Fanga ye baarakεlalu, baara waleyabaxa 
tɔlu ani mεnnu yena hadamadinyadeemasila hε, olu xa sin xa yɔrɔlu lasɔtɔ ka tere gεlεya 
foyi ma dun a tɔ. 
II. Dabari tεgεtalu  kuntaxala manxan ni kuntaxala jan xɔnɔ   kiyakεdaYiriwali hεεrε 
kεrεnkεrεnno mεn kuhɔnin bɛnxansabe yɔrɔ naaninan xɔnɔ, n’o ye tali kεla Sahilihɛla 
yiriwali la sɔtɔ, hadamadinya ani sinku ni lɔnku silatεgε la, o hukumu xɔnɔ, baarabululanin 
kεrεnkεrεnno mεnnu ye tali kεla san siyaman na, olu yena labεn. Baara mεnnu yena kε, o 
lelu walanwalanno hεlε : 
Mεn ye wulaxɔnɔlalu yiriwali (sεnε, bexanmara ani mɔɔli), domuxaha sabatili ani sigida 
n’a laminin lakantali ti, baara mεnnu yena kε, olu hεlε : 

 
 



 

- xa deema kε xa ɲasin simansilabεnnalu, angεrεtɔbεnnalu ani tɔkεhεn tɔlu tɔbεnbaxalu 
ma ; 

- xa deema kε xa ɲasin baarada hεεrεtigilu ma jangu alu xa simansi ɲumalu tɔbεn 
halinhεnku ni bexanmara silatεgε la ; 

- xa bexanfirakε yiriwa ani xa bexanfirakεwulalu tɔbεn maralu xɔnɔ ani sigidalu la ; 
- xa bexanfirakεwulalu jεnsεn kusɔbε mara kilinkilinna xɔnɔ ; 
- ka baarakεminannu ni borihεnnu lasi bexanfirakεwulalu tɔ  ani xa deemadun sangu kεlε 

sababu la bexanfirakεdɔxɔtɔri mεnnu wulita xa bɔ alu sigiwulalu tɔ, olu xa sin xa saagi alu 
nɔ tɔ  ; 

- xa bariga dun yεgεmɔᴐwulalu tɔbεnni tɔ ani jixankεsulu ; nɔxɔdun jilasigitalu tɔ yεgεmita 
xanma, x’o baara kε xa ɲa ani x’a yiriwa ; 

- baludεsε xɔlɔlɔlu xa jɔxu mɔxɔ mεnnu ma kusɔbε, xa domuni lasi olu ma ; 
- xa dɔ hara jamana ye dabari tεgεtalu xan sangu a xa sin x’a janiwula hin deemaliku tɔ xa 

ɲasin dεsεbaxantɔlu ma  baludεsεkujɔxu mana na ; 
- xa bariga dun lasɔbilihεεrεlu tɔ  sangu  gεlεya dɔlu xa sin xa kunbεn baluku silatεgε la; 
- xa bariga dun simanmara sinnu tᴐ jamana ni kominilu xɔnɔ ; 
- xa balu lasi dεsεbaxantɔlu ma mεnnu la tɔɔrɔya xa bun kusɔbε ; 
- xa nɔxɔya dun taxanisaagila la simansεnεwulalu ni yɔrɔ tɔlu tε baludεsε ye mεnnu na ;   
- xa deema kε sangu baara mεnnu ye tali kεla bexannahabɔ la ani bexanjagu, nin bεε xa 

sin xa nɔxɔya ; 
- xa kεɲε tunnu kεlε Ba Jaliba n’a buluhatalu xɔnɔ, dalalu, jilasigiwulalu ani 

bexandomunidinxalu ; 
- xa yirilu tutu balu ni xɔlu dahεlalu tɔ ; xa  siya kεrεnkεrεnninnu  tutu lɔxɔ janitalu ye bɔ 

mεnnu tɔ ani bululabaarakεyirilu ; 
- xa kunkuxɔnɔsubulu n’alu daxawulalu lakanta sangu xa ɲadaamutɔxɔma sabati  kunku 
xɔnɔ ;   
- xa bariga dun tɔnkεlε tɔ ; 
- xa deema kε ka ɲasin ɲininni ma sεnε ni bexanmara silatεgε la. 

     Mεn ye baarabululanolu ti  wulaxɔnɔlalu sɔtɔ yiriwali silatεgε la, baara mεnnu yena kε, 
olu ye : 

ˉ xa dinmεsεnnu ni musulu an’alu la tɔnnu labεn x’alu kε kεnyεrεyejamalu ti sangu x’alu la 
sɔtɔ sabati ; 

ˉ xa nahasɔtɔbaaralu yiriwa  dinmεsεnnu ni musudεkurulu ye ; 

 
 



 

ˉ xa deemadun baara manxanndolu sigili la sinxan sigidalu la jangu sɔtɔ ye sabati ani xa 
baaraku hana nɔxɔya ; 

ˉ xa dinmεsεnnu ni musulu la sinnu sanxɔtɔta ; sinsinni xa kε sigida makuɲahεnnu n’a 
haminnakulu xan ; 

ˉ xa deema kε xa ɲasin koperatifulu ni baaradalu ma mεnnu ye sin xa baara di mɔxɔlu ma, 
o deema ye sin xa kε wori ti walantε hεn kεtε mεn ye tali kεla sigida haminnakulu la. 

ˉ xa xaran kε mɔxɔlu kun ani xa deemadun tɔpɔtɔli silatεgε la. O deema ɲasinnin mɔxɔlu 
ma mεnnu han ye nahasɔtɔbaaralu  sigila sinxan ; 

ˉ xa bululabaarakεlalu deema, x’alu labεn kuɲuma sangu alu xa sin xa nahaba sɔtɔ alu la 
baaralu la; 

ˉ xa bululabaarakεlalu la baarawula kεrεnkεrεnnolu  lɔ Mali sahilihɛmara bεε xᴐnᴐ ; 
ˉ xa dabari tεgε sangu julu xa sɔtɔ ani baarakεminannu ; 
ˉ xa kanalu sigi sinxan jangu baarakεlalu  xa dun i ɲɔxɔn na, i y’a hɔ waxatilasuxulu n’alu 

weletɔ ye xo “fuwari”.O ye ku ti mεn ye tali kεla an ye laɲinin na n’o ye laminin Afiriki 
jamanalu la dunɲɔxɔnna ti ; 

ˉ deemaliporogaramu tɔbεnni xa ɲasin baaradamanxannu sigili la sinxan dinmεsεnnu ye 
mεnnu talata xaran na  ani musulu tɔxɔla, ani porogaramu kεtεlu hana ye sigi sinxan xa 
ɲasin dinmεsεnnu ma. O porogaramu kun ye xa baaradigixaran kε dinmεsεnnu kun 
mεnnu man sin xa xaran laban ani mεnnu man xaran mumε han,  xa tala xa deema kε alu 
ye sangu alu ye sin xa baara kε alu han ye sigidalu la.  

ˉ xa bululabaarakεlalu  la sinnu sanxɔtɔta ɲɔxɔndan hagilinna xɔnɔ ani xa bululabaaradalu 
yiriwa  baaradigixaran kεli sababu la  ; 

ˉ xa nahasɔtɔbaaralu sigi sinxan; 
ˉ baara tε kε hεn mεnnu xɔ x’olu sɔtɔli nɔxɔya ani xa dabarilu tεgε sangu jagu hana xa 

nɔxɔya  ;  
ˉ xa nahasɔtɔsilalu yiriwa mεnnu ye tali kεla sinku ni lɔnku la, ɲalagelu ni sinku ani lɔnku 

bululahεntᴐbɛnnolu ;  
ˉ xa bariga dun julumεsεndunbaaradaku tɔ ;    
ˉ xa bariga dun dugujuxɔtɔnahuluku la sahilihɛmaralu xᴐnᴐ ɲininni ni nahabɔ silatεgε la. 

 

Mεn ye silabaku ti xa dugulu buludun  i ɲɔxɔn bulu, waleya kεtalu ye : 
Nin silabalu  dilali : 
• xa Kidali ni Gawo ani Tumutu bila  Sahara Silaba ma ; 
• Gawo - Burεmu - Tawusa  

 
 



 

• Burεmu - Kidali ; 
• kidali - Timiyawini (an ni Aliseri dantε la) ; 
• Anefisi - Tesaliti  - Bɔrɔdizi Bazi Mɔkutari ; 
• Kidali - Menaka ; 
• Ansɔngo  - Menaka  - Anderanbukani ka taxa  an ni Nizεri dantε la ; 
• Goma kura - Tumutu  ; 
• Duwanza - Tumutu  ; 
• Duwanza )- Gawo ( yɔrɔtiɲaninlabεn) ; 
• Gosi - Guruma - Arawurusu  
• silamεsεn  Bore - Koriyanze - Aka 
• silamεsεn Muniya - Jafarabe  - Ja ka Tεnεnku - Yuwaru ; 
• silamεsεn  Andelimani  ka taxa  an ni Nizεri dancε la ; 
• silamεsεn   Ansɔngo  - Tesiti ka taxa  an ni Burukina dancε la ; 
•   Lere - Fasala. 

ˉ Abiyɔnjigiwulalu tɔbεnni Kidali, Tesaliti, Tawudeni, Menaka ani Gundamu  ; Gawo  ta ye  
yɔrɔ tiɲanolu tɔbεnni ti ; 
ˉ xa tiliyeren nahabɔsuba ni Kuranmansinbalu sigi nin dugulu tɔ : Tumutu, Gundamu, Dire, 
ɲafunke, Gawo, Menaka, kidali, Tesaliti, Guruma Arawurusi, Ansɔngo, Tinesako, 
Abeyibara, Burεmu, Duwanza, Teniku, Yuwaru ani Lere. 
ˉ xa sahilihεmara saba ninnu sindun porosε la mεn ye tali kεla dugujuxɔtɔgasi nahabɔli la 
saharajamanalu xɔnɔ ; 
ˉ ka jixankulunlɔwula dɔ tɔbεn Banba, Dire ani Yuwaru. 
 

Mεn ye nɔxɔya dunni  ti hamadenyasabatisilalu la, baara mεnnu yena kε, olu hεlε: 
- xa taxa baaralu kεli hε mεnnu ye tali kεla dɔxɔtɔrisu dεsεnolu la, ani xa kuta dɔlu lɔ xa 
baarakεminannu bila alu xɔnɔ; 
- xa dɔxɔtɔrisuba lɔ Kidali ni Menaka; 
- xarandolu mεnnu ye  xɔtɔn hε, xa nɔxɔyaba dun  olu la burusiku tɔ ; 
- xa bariga dun basili nɔxɔyali tɔ saharajamana xan ;  o la, xa tu xa basilidεkurulu bila xa 
taxa  banakunbεnbasili ni banabasi kε a dugulu tɔ ; 
- xa dabarilu tεgε sangu basilihεεrε kuta ye kε dɔxɔtɔrisulu la ani xa basili kunhɔlɔlu xa 
lasɔtɔ sigida la ; 
- xa lekɔlisu kutalu lɔ Tumutu ni Gawo ani Kidali maralu la i y’a hɔ lekɔlisulɔwulalu 
jatemitakarati  t’a bulula ɲa mεn ma; 

 
 



 

- xa deemadun sangu lekɔlidinnu la domunikεwulalu xa baara kε a ɲama ; 
- karamɔxɔ  ɲumalu xa  lekɔlisulu  tɔbɔ ; 
- xarandolu ni karamɔxɔlu xa xarankεminannu dahano sɔtɔ ; 
- xa kunnahulεn ni lahamunyaliporogaramu sigi sinxan sangu dinmεsεnndolu  la xaran xa 
laban, kεrεnkεrεnnninya la musumanndolu ; 
- xa bariga dun iniwεrεsite buluhatalu lɔli tɔ sahilihɛmaralu la ni xaran suguya mεnnu ye tali 
kεla mara kuhɔninnu kilinkilinna haminnakulu la ; 
- xa bariga dun sanhεxaran yiriwali tᴐ sahilihɛmaralu la, xa  xaransuba dɔlu lɔ ; 
- xa kidali, Tumutu ani Gawo  baaradigixaranwulalu dila ; 
- xa hutubalise tεkiniki dɔ lɔ mara kuhɔninnu kilinkilinna xɔnɔ; 
- xa baaradigixaranwula dɔ lɔ mara kuhɔninnu sεrikili kilin o kilin xᴐnᴐ ; 
xa ji sanuman lasi dugumɔxɔlu ma sin ntε mεnnu ye gεlεya  mana i kunbɔ ; 
- xa ni kuta dun worobineku  tɔ Gawo dugu xɔnɔ ; 
- xa ni kuta dun worobineku tɔ Tumutu dugu xɔnɔ ; 
- xa kanali sεn ka bɔ Eseri xa taxa Ini Tebisasi xa taxa Kidali. 

Mεn ye sinku ni lɔnku ti, baara mεnnu bululanin, olu hεlε :  
- baarada mεnnu ye maralu ni sεrikililu xɔnɔ, x’olu tɔbεn ani xa deema kε alu ye ; sinku ni 
lɔnku su mεnnu ye Tumutu ni Gawo ani Esuku, x’olu hana  tɔbεn ani x’a deema kε alu ye ; 
- xa bariga dun ɲininni tɔ dakunnu xan mεnnu ye tali kεla sinku ni lɔnku la, halalahεnku, 
sinku ni lɔnku nahasɔtɔsilalu sabatili ; 
- xa bariga dun sinku ni lɔnku baarakεlalu la dunɲɔxɔnna n’alu la hagilihalinhalin tɔ, o 
xanma xa  walelu kutaya sahilihɛmaralu la i y’a hɔ lɔxɔkunkilinɲalagelu an’o ɲɔxɔnnalu.  

  

 

 
  

 

 
 


